Улсын Их Хурлын 2015 оны хаврын ээлжит чуулганы  Төрийн 

байгуулалтын байнгын хорооны 4 дүгээр сарын 08-ны өдөр 

/Лхагва гараг/-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн А.Бакей ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 15 гишүүн ирж, 78.9  хувийн ирцтэйгээр 10 цаг 02  минутад Төрийн ордны “А” танхимд эхлэв.


Чөлөөтэй: М.Батчимэг, Р.Гончигдорж, М.Энхболд.

Өвчтэй: Н.Батбаяр.

Нэг. Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилт /Засгийн газар 2015.04.01-ний өдөр өргөн мэдүүлсэн, санал, дүгнэлтээ Эдийн засгийн байнгын хороонд хүргүүлнэ/.

Хуралдаанд Монгол Улсын сайд, Засгийн газрын Хэрэг эрхлэх газрын дарга С.Баярцогт сайд, Засгийн газрын Хэрэг эрхлэх газрын дэд дарга Г.Ганболд, Сангийн дэд сайд С.Пүрэв, Сангийн яамны Эдийн засгийн бодлогын газрын дарга Г.Батхүрэл, мөн яамны Санхүүгийн бодлогын газрын дарга Б.Нямаа, Монгол Улсын ерөнхий аудитор А.Зангад, Үндэсний аудитын газрын дэд дарга Б.Баттуяа, ахлах аудитор Ж.Эрдэнэ, менежер Л.Эрдэнэчулуун, Х.Баттулга,  Сангийн яамны мэргэжилтэн Ж.Ганбаяр нар оролцов.

Хэлэлцэж буй асуудалтай холбогдуулан Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, референт Б.Төрболд нар байлцав.


Монгол Улсын эдийн засаг, нийгмийг 2014 онд хөгжүүлэх үндсэн чиглэлийн биелэлтийн хэрэгжилтийн тухай Монгол Улсын сайд, Засгийн газрын Хэрэг эрхлэх газрын дарга С.Баярцогт, Аудитын дүгнэлтийг Үндэсний аудитын газрын дэд дарга Б.Баттуяа нар танилцуулав.


Танилцуулгатай холбогдуулан Улсын Их Хурлын гишүүн Сундуйн Батболд, Н.Батцэрэг нарын тавьсан асуултад Монгол Улсын сайд, Засгийн газрын Хэрэг эрхлэх газрын дарга С.Баярцогт, Үндэсний аудитын газрын дэд дарга Б.Баттуяа нар хариулж, тайлбар хийв.


Улсын Их Хурлын гишүүдийн тавьсан асуултад Төрийн байгуулалтын байнгын хорооны дарга, Улсын Их Хурлын гишүүн А.Бакей нэмэлт хариулт өгөв.


Хэлэлцэж буй асуудалтай холбогдуулан Улсын Их Хурлын гишүүн Сундуйн Батболд, Л.Цог, Н.Энхболд,  Н.Алтанхуяг, А.Бакей нар санал хэлэв.


 Улсын Их Хурлын гишүүн Сундуйн Батболдын гаргасан зарчмын зөрүүтэй саналыг Байнгын хорооны гишүүд санал нэгтэй дэмжсэн тул Байнгын хорооны гишүүдийн санал болгож, санал, дүгнэлтэд тусгахаар болов.


А.Бакей: -Монгол Улсын эдийн засаг, нийгмийг 2014 онд хөгжүүлэх үндсэн чиглэлийг улсын төсөвтэй уялдуулах, Засгийн газрын үйл ажиллагааны хөтөлбөртэй уялдуулах, тухайн жилд  хэрэгжүүлэх хамгийн гол бодлогын асуудлыг тусгах замаар үндсэн чиглэлийг төлөвлөх, хэрэгжилтийг зохион байгуулах, үнэлж дүгнэх, хэлэлцэж дүгнэлт гаргах гэсэн саналыг дэмжье.

63.2 хувийн саналаар санал дэмжигдлээ.

Байнгын хорооноос гарах санал, дүгнэлтийг Эдийн засгийн байнгын хороонд Улсын Их Хурлын гишүүн С.Дэмбэрэл танилцуулахаар болов.


Уг асуудлыг 10 цаг 41 минутад хэлэлцэж дуусав.

Хоёр. Улсын Их Хурлын Тамгын газрын 2014 оны үйл ажиллагааны тайланг сонсох.

Хуралдаанд Улсын Их Хурлын Тамгын газрын Ерөнхий нарийн бичгийн дарга  Б.Болдбаатар,  Дотоод аудитор Ц.Лхагвагэрэл, Хууль зүйн үйлчилгээний хэлтсийн дарга  Ж.Дашдорж, Гадаад харилцааны хэлтсийн дарга Ц.Нарантунгалаг, Хуралдаан зохион байгуулах хэлтсийн дарга  Н.Цогтсайхан, Захиргаа, нийтлэг үйлчилгээний хэлтсийн дарга  Н.Ширэндэв, Судалгаа, шинжилгээний хэлтсийн дарга Ц.Норовдондог, Хяналт үнэлгээний хэлтсийн дарга Л.Энхтуяа, Хэвлэл, мэдээлэл, олон нийттэй харилцах хэлтсийн дарга О.Батханд, Мэдээллийн технологийн хэлтсийн дарга Ж.Элбэгзаяа нар оролцов.

Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, референт Б.Хатантуул нар байлцав.

Хэлэлцэж буй асуудалтай холбогдуулан Улсын Их Хурлын гишүүн Сундуйн Батболд, Н.Алтанхуяг, Л.Цог, Н.Батцэрэг, С.Дэмбэрэл нарын тавьсан асуултад Улсын Их Хурлын Тамгын газрын Ерөнхий нарийн бичгийн дарга Б.Болдбаатар, Гадаад харилцааны хэлтсийн дарга Ц.Нарантунгалаг нар хариулж, тайлбар хийв.

Улсын Их Хурлын гишүүн Сундуйн Батболд, Н.Батцэрэг, С.Дэмбэрэл, А.Бакей нар санал хэлэв.

Байнгын хорооны хуралдаанаар Улсын Их Хурлын Тамгын газрын тайланг сонсож, Улсын Их Хурлын гишүүдийн хэлсэн саналыг Байнгын хорооны хуралдааны тэмдэглэлээр Улсын Их Хурлын Тамгын газар /Б.Болдбаатар/-т үүрэг болгов.

Хуралдаан 1 цаг 42 минут үргэлжилж, 11 цаг 44 минутад өндөрлөв.

Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН ХОРООНЫ ДАРГА






А.БАКЕЙ

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ












Б.БАТГЭРЭЛ
УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 4 ДҮГЭЭР САРЫН 

08-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


А.Бакей: -Эрхэм гишүүдийн өнөөдрийн амар амгаланг айлтгая. Төрийн байгуулалтын байнгын хорооны гишүүдийн ирц бүрдсэн байна. Тийм учраас 2015 оны 4 дүгээр сарын 8-ны өдрийн хуралдаан нээснийг мэдэгдье.

Өнөөдрийн хуралдаанаар хэлэлцэх асуудлыг танилцуулъя. Хоёр асуудал байгаа.

Эхнийх нь, Монгол Улсын эдийн засаг, нийгмийг 2014 онд хөгжүүлэх үндсэн чиглэлийн биелэлтийг хэлэлцэнэ.

Хоёр дахь нь, Улсын Их Хурлын Тамгын газрын 2014 оны үйл ажиллагааны тайланг сонсоно.

Хэлэлцэх асуудалтай холбогдуулж өөр саналтай гишүүд байна уу?

-Байхгүй байна.

Хэлэлцэх асуудалдаа оръё.

Монгол Улсын эдийн засаг, нийгмийг 2014 онд хөгжүүлэх үндсэн чиглэлийн биелэлтийг хэлэлцээд санал, дүгнэлтээ Эдийн засгийн байнгын хороонд хүргүүлэх учиртай байна. Хэлэлцэх асуудлын холбогдох материалыг та бүхэнд тараасан байгаа. Аудитын дүгнэлт бас ирсэн байна, бусад биелэлтийг та бүхэнд тараасан байгаа.

Хэлэлцэх асуудалтай холбогдуулж Байнгын хорооны хуралдаанд оролцож байгаа ажлын хэсэг ирсэн үү? 

-Ирээгүй байгаа ажлын хэсгийг бүрэн дуудъя. Ирэхээр нь та бүхэнд танилцуулъя.

Ингээд  Монгол Улсын эдийн засаг, нийгмийг 2014 онд хөгжүүлэх үндсэн чиглэлийн биелэлтийг Төрийн байгуулалтын байнгын хорооны эрхлэх асуудлын хүрээнд хамаарах асуудлаар Монгол Улсын Засгийн газрын гишүүн, Засгийн газрын Хэрэг эрхлэх газрын дарга Баярцогт танилцуулна.

-Баярцогт сайдыг урьж байна.

С.Баярцогт: -Байнгын хорооны дарга, эрхэм гишүүд ээ, та бүхний энэ өглөөний мэндийг хүргэе.

Монгол Улсын Үндсэн хуулийн 25 дугаар зүйлийн 25.1 дэх хэсгийн 7, Засгийн газрын тухай хуулийн 26.7 дахь хэсгийг үндэслэн Улсын 2013 оны 39 дүгээр тогтоолоор батлагдсан Монгол Улсын  эдийн засаг, нийгмийг 2014 онд хөгжүүлэх үндсэн чиглэлийн биелэлтийг та бүхэнд танилцуулж байна.

 Монгол Улсын эдийн засаг, нийгмийг 2014 онд хөгжүүлэх үндсэн чиглэл нь 104 арга хэмжээнд Мянганы хөгжлийн зорилтод суурилсан үндэсний хөгжлийн цогц бодлогоос 14,6 хувь буюу 14 арга хэмжээ, Засгийн газрын үйл ажиллагааны хөтөлбөрөөс 83,2 хувь буюу 80 арга хэмжээ тусгагдсан байна.

 Монгол Улсын эдийн засаг, нийгмийг 2014 онд хөгжүүлэх үндсэн чиглэл нь 6 бодлого, 25 зорилт, 104 арга хэмжээний биелэлт, 2014 оны жилийн эцсийн байдлаар буюу 63,7 хувь гарч 2013 оныхтой харьцуулбал 3,4 пунктээр буурсан байна.  Монгол Улсын  эдийн засаг, нийгмийг 2014 онд хөгжүүлэх үндсэн чиглэлийн биелэлтийг бүлгээр нь авч үзвэл 1/макро эдийн засгийн бодлого 55,4 хувь; 2/ бодит салбарын хөгжлийн бодлого 59,2 хувь; 3/байгаль орчин, бүс нутгийн хөгжлийн бодлого 67 хувь; 4/нийгмийн хөгжлийн бодлого 68,8 хувь; 5/төрийн үйлчилгээ, засаглал, эрх зүйн шинэчлэл 61 хувь; 6/гадаад бодлого, батлан хамгаалах 66,6 хувь.

Та бүхэнд  Монгол Улсын  эдийн засаг, нийгмийг 2014 онд хөгжүүлэх үндсэн чиглэлийн биелэлтийг дэлгэрэнгүй тараасан болно.

Асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

А.Бакей: -Үндэсний аудитын газрын дүгнэлтийг Үндэсний аудитын газрын дарга Зангад танилцуулах ёстой. Хажуугийн танхимд Хууль зүйн байнгын хороо хуралдаж байгаа учраас тэнд байгаа юм байна. Удахгүй ороод ирэх байх.

Ажлын хэсгийн зарим гишүүд энд орж ирсэн байна. Ажлын хэсгийн гишүүдийг танилцуулъя.

Ажлын хэсэгт Засгийн газрын Хэрэг эрхлэх газрын дарга Баярцогт сайд, Монгол Улсын ерөнхий аудитор Зангад, Сангийн дэд сайд Пүрэв, Үндэсний аудитын газрын дэд дарга Баттуяа, Засгийн газрын Хэрэг эрхлэх газрын дэд дарга Ганболд, Сангийн яамны Эдийн засгийн бодлогын газрын дарга Батхүрэл, Сангийн яамны Санхүүгийн бодлогын газрын дарга Б.Нямаа, Үндэсний Аудитын газрын  ахлах аудитор Ж.Эрдэнэ, Үндэсний Аудитын газрын менежер Л.Эрдэнэчулуун, Үндэсний Аудитын газрын менежер Х.Баттулга, Засгийн газрын Хэрэг эрхлэх газрын хяналт-шинжилгээ, үнэлгээ, дотоод аудитын газрын дарга Х.Оюунцэцэг, Сангийн яамны мэргэжилтэн Ж.Ганбаяр нарын ийм ажлын хэсгийн бүрэлдэхүүн оролцож байгаа.

Зангад дарга орж иртэл Баярцогт сайдаас асуух зүйл байвал асууж байх нь зүйтэй байх /цаг ашиглах үүднээс/. Ингээд хэлэлцэж байгаа асуудалтай холбогдуулж асуух асуулттай гишүүд нэрээ өгье.

-Асуултыг Батцэрэг гишүүнээр тасаллаа.

Сундуйн Батболд гишүүн асуулт асууя. Энэ хооронд Зангад даргыг дуудъя.

Су.Батболд: -Зарим Байнгын хороо энэ үндсэн чиглэлийн хэрэгжилтийг буцаасан гэж өчигдөр бас ярьж байсан. Манай Байгаль орчин, хүнс, хөдөө аж ахуйн байнгын хороо хэлэлцээд Эдийн засгийн байнгын хороонд дүгнэлтээ хүргүүлчихье гэж байгаа. Энэ ч яах вэ, өөр Засгийн газрын хийсэн үндсэн чиглэл, өөр Засгийн газар хэрэгжилтийг нь хангасан үндсэн чиглэл. Тэгээд бид шинэ Засгийн газар дээр өнөөдөр яригдаж байна л даа. 

Би Хэрэг эрхлэх газрын дарга байгаа учраас хэдэн зүйл асууя гэж бодож байгаа юм. Манай аудитын дүгнэлтэд ингээд байгаа юм. Үндсэн чиглэлийн биелэлтийг хангахад гарч буй зардлын үр ашиг, үр дүнг тооцох арга зүйг боловсруулан ашиглах, хяналт шинжилгээ, үнэлгээний тогтолцоо, чадавхыг сайжруулах чиглэлээр зохион байгуулсан ажил тодорхой үр дүнд хүрээгүй, зарчмын өөрчлөлт үгүйлэгдэж байна гэсэн. Тэгээд бид нар яах вэ, Үндсэн хуульд үндсэн чиглэл батална гээд орчихсон байдаг. Улсын Их Хурал хэлэлцдэг. 

Ер нь олон удаагийн хэлэлцүүлгийг хараад байхад бид нар мөрөөдлийн жагсаалт маягийн юм хэлэлцээд байдаг юм л даа. Үндсэн чиглэл маань өөрөө төсөвтэйгөө уялддаггүй. Төсөв дээр тоо тавигдаагүй юмыг үндсэн чиглэлд гишүүд оруулах гэж зүтгээд, тэгээд тавьснаасаа болоод үндсэн чиглэл мөрөөдлийн жагсаалт болоод үлдэх юм гарчихдаг байхгүй юу. Хөрөнгө мөнгө байхгүй, хөрөнгө мөнгө нь тавигдаагүй үндсэн чиглэл бол мөрөөдлийн жагсаалт л болно шүү дээ.

Тийм учраас энэ үндсэн чиглэлийг төлөвлөх, хэрэгжилтийг нь хянах, хэрэгжилтийг нь тайлагнах энэ асуудал дээр зарчмын өөрчлөлт гараагүй байна гэсэн дүгнэлт гарсан байгаа учраас үүнийг манай Хэрэг эрхлэх газрын дарга юу гэж үзэж байгаа вэ, өөрчлөлт гаргахын тулд яах ёстой юм бэ?

Засгийн газрын Хэрэг эрхлэх газрын Хяналт шинжилгээ-мониторингийн газраас яамдын үндсэн чиглэлийн хэрэгжилтийг гаргасан байгаа юм. Ер нь хэрэгжилт нь төдөн хувьтай гээд биччихсэн байгаа юм. Уг нь тэнд заагдсан үг, үсэг, тоо зорилт бүхний ард яг ямар ажил хийсэн юм бэ гэдэг нь бүрнээрээ харах ёстой гэж бодож байгаа юм. Би Аудитын газраас дүгнэлт хийхдээ энэ нь гарсангүй, огт хийгээгүй ажлыг хүртэл эхлэл нь тавигдаж байгаа 30 хувь ч гэдэг юм уу, хийгдээгүй ажлыг 50 хувь гэдэг ч юм уу, иймэрхүү байдлаар дүгнэдгийг болих шаардлагатай юм болов уу гэж бодож байгаа юм. Мөн хэрэгжих хугацааг хөрөнгө, санхүүгийн эх үүсвэртэй уялдуулан төлөвлөөгүй гэж байгаа юм. Үнэн л дээ. 

Цаашдаа бид үндсэн чиглэл гээд  ийм юмыг хэлэлцээд явах ёстой юм уу, эсвэл өөр болгох ёстой юм уу? Ямар байлгах ёстой юм бэ. Энэ хавар хэлэлцдэггүй байсан юм л даа. Сүүлд Дэгийн тухай хуульд манай гишүүд өөрчлөлт оруулаад ингээд хавар хэлэлцдэг болчхоод байгаа юм. Уг нь энэ чинь намар төсөв хэлэлцэхэд төсвийн гүйцэтгэлээ хэлэлцэхдээ үндсэн чиглэлээ цуг хэлэлцээд л явчихдаг байсан. Одоо тусад нь хэлэлцдэг. Тэгээд үндсэн чиглэл гэж тусдаа зүйл, төсөв гэж тусдаа зүйл юм шиг ойлгогдоод байгаа байхгүй юу. Тэгэхээр төсвөөсөө үл хамааран тэнд тавигдсан хөрөнгө мөнгөнөөсөө үл хамааран үндсэн чиглэл гэдэг юмыг хэлэлцдэг иймэрхүү байдалтай болчихлоо. Би энэ байдалд Хэрэг эрхлэх газрын дарга, Төрийн байгуулалтын байнгын хорооны дарга ямар бодолтой байгаа юм бэ? Одоо Дэгийн тухай хууль өөрчлөхөд үүнийг өөрчлөх үү, үгүй юу?

Хаврын чуулганаар бас олон асуудал хэлэлцэх шаардлагатай үед нь үндсэн чиглэлийн тухай асуудал, тэгээд нэг хэрэгжилтийн тухай асуудал гээд ийм үлгэр шиг юм ярьдаг байдал цаашдаа байх уу гэдгийг би асуумаар байгаа юм.

Гурав дахь нь, Аудитын газраас зөвлөмж гаргадаг юм байна, төсвийн ерөнхийлөн захирагчдаас үндсэн чиглэлийн хэрэгжилтийг хангах тал дээр хийсэн ажил зэрэг нь бага байна гэсэн шүүмжлэл бас байгаа. Үүнийг сайдууд үндсэн чиглэлийн хэрэгжилтийг гаргахдаа хэрхэн яаж хангаж байгаа юм бэ? Үр дүнд хүрсэн ажлаа сурталчлах, тайлагнах тал дээр ямар өөрчлөлт гарах вэ гэдэг асуудлыг би бас асууя. Ийм гурван асуулт байна. Баярлалаа.

А.Бакей: -Баярлалаа. Баярцогт сайд хариулъя.

С.Баярцогт: -Батболд гишүүний асуултад хариулъя. Нэгдүгээр асуудлын хувьд үндсэн чиглэл маань төсөвтэйгөө уялдахгүй байдлаас болоод санхүүгийн хувьд хэрэгжүүлэх үндэслэл нь 100 хувь бүрэлддэггүй ийм бодитой хүндрэл байгаа юм.

Хоёрдугаар асуудлын хувьд, ер нь үндсэн чиглэлийг биеэ даалгаж тусад нь хэлэлцэхээ больё, Засгийн газрын мөрийн хөтөлбөр гээд дөрвөн жилийн хөтөлбөр, тухайн тухайн жилийнх нь улсын төсвөөр баталгаажаад явдаг учраас ийм нэмэлт баримт бичгийг батлах, хэлэлцэх шаардлагагүй юм гэдэг санал нэлээн их яригдсан. 

Үндсэн хуульд байгаа зүйл, заалтаараа болохоор нийгэм, эдийн засгийн үндсэн чиглэлийг хэлэлцэж батална гэсэн үгтэй байгаад байгаа юм. Нэг гаргалгаа нь бид ярьж байгаад Засгийн газрын мөрийн хөтөлбөрийг “Засгийн газрын мөрийн хөтөлбөр, нийгэм, эдийн засгийг хөгжүүлэх үндсэн чиглэл” гээд давхар, эсвэл хаалт дотор аваад явбал бид нэмэлт баримт бичиг хэлэлцэх шаардлага уг нь байхгүй болж байгаа юм. Нэг боломж нь энэ.

Нөгөө нь Үндсэн хуулийн ажлын хэсэг дээр бас ярьж байгаа. Үндсэн хуульд өөрчлөлт оруулах асуудал яг хөндөгдвөл энэ дээр байгаа Засгийн газрын мөрийн хөтөлбөр гэдгийг нь үлдээгээд үндсэн чиглэл гэдэг баримт бичиг байлгах шаардлагагүй юм гэсэн ийм л бодлого, зорилтоор. Тэгэхгүй бол бид хавар болохоор гурван баримт бичиг хэлэлцэж байгаа, төсвийн гүйцэтгэл хэлэлцэж байгаа, Засгийн газрын үйл ажиллагааны хөтөлбөрийн биелэлтийг хэлэлцэж байгаа, тэгээд үндсэн чиглэл хэлэлцэж байгаа юм. Зүйл, заалтууд нь, би түрүүн дурдсан. Одоо 2014 он гэхэд энд бичигдсэн байгаа зүйлүүдийн 80 хувь нь баримт бичгийн хувьд Засгийн газрын мөрийн хөтөлбөртэйгөө давхцаж байгаа юм. Гэтэл дахиад 20 хувь нь Засгийн газрын мөрийн хөтөлбөртөө ороогүй ийм зүйлүүд байгаа учраас. 

Дээр нь яг үүний өмнөх Засгийн газрын үндсэн чиглэлийн баримт бичгийг боловсруулахад биелэлтийг нь харвал үндсэн чиглэл маань төсвөөсөө яаж ингэж зөрж байна вэ гэдэг тайлбарыг Эдийн засгийн хөгжлийн яам байхдаа оруулж ирээд танилцуулсан шүү дээ. Өөрөөр хэлбэл, үндсэн чиглэлийн боловсруулалт, батлах үйл явц маань өөрөө биелэлтийг нь хангахад бодитой байдал үүсэхгүй байх ийм нөхцөл үүсчихээд байгаа гэдэг таны саналтай санал нэг байгаа юм. Тийм учраас бид үүнийг зохицуулалт хийх зайлшгүй шаардлага байгаа.

Ингээд төсвийн ерөнхийлөн захирагч бүрээр нь гаргасан байгаа. Аргачлалын хувьд бид нар нэг нэгдсэн форматаар гаргадаг ийм аргачлалтай. Түүгээрээ зорилтоо тавиад, арга хэмжээгээ тавиад, шалгуур үзүүлэлтээ тавиад, 2014 онд хүрэх төвшнөө тавиад, тэгээд хүрсэн төвшнөө тавиад биелэлтээ үгээр тайлбарлаад үнэлгээг нь тодорхой хэмжээний хувиар тавиад ингээд Засгийн газар дээрээ хэлэлцээд анхаарах ёстой төсвийн ерөнхийлөн захирагч бүр дээр анхааруулаад тавьдаг. Энэ бол яг үндсэн чиглэлд заагдсан арга хэмжээний зорилт болгоноороо тавигдаж байгаа юм. 1.1, 1.2 гээд дуустал нь бичигдээд аваад явдаг ийм л нэгдсэн, өмнөх форматынхаа дагуу бүх зүйл нь хийгдээд явдаг.

Зорилтуудын хувьд бол 104 зорилт хийгдээд, зорилт бүр дээр нь тайлбар нь хийгдээд явсан ийм зүйл байгаа. Үндэсний аудитын газраас зөвлөмж өгсөн. Үндэсний аудитын газраас өгсөн зөвлөмж дээр Сангийн яам бас тодорхой хэмжээнд мөнгө, хөрөнгөтэй холбоотой асуудлууд дээр нь тайлбарууд өгсөн байгаа. Тэгэхээр Үндэсний аудитын зөвлөмж, дээр нь Сангийн яамны тайлбар хоёр бол зэрэг нэг нуман дээр хэвлэгдэж байгаа учраас тодорхой нэг зүйлүүд дээр Үндэсний аудитын газраас өгсөн.

А.Бакей: -Би нэмж хариулъя. Ер нь үндсэн чиглэлийг Улсын Их Хурал дээр хэлэлцэх, дүгнэлт гаргах асуудлаар хууль, эрх зүйн орчин үнэхээр учир дутагдалтай байгаа. Яах аргагүй Үндсэн хуульд үндсэн чиглэлийг Улсын Их Хурал дээр хэлэлцэж, дүгнэлт гаргана гэж байдаг. Гэтэл одоогийн зохицуулж байгаа хуулиар тухайн чиглэлийн Байнгын хороод хэлэлцэж болно. Гол хариуцаж байгаа Байнгын хороо нь Эдийн засгийн байнгын хороо юм билээ. Гэсэн хэдий ч энэ бол эдийн засаг, нийгмийн үндсэн чиглэл гэж байгаа мөртлөө Нийгмийн бодлого, боловсрол, соёл, шинжлэх ухааны байнгын хороон дээр нийгмийн асуудлыг хэлэлцвэл хэлэлцэнэ, хэлэхгүй бол хэлэлцэхгүй. Гол хариуцаж байгаа нь Эдийн засгийн байнгын хороон дээр явж байдаг.

Үндсэн чиглэлийг анхнаасаа төлөвлөх, гүйцэтгэлд нь хяналт тавих, хэрэгжилтийг зохион байгуулах, эргээд үнэлж дүгнэх энэ бүх асуудал бол эрх зүйн талаасаа зохицуулалт хангалтгүй байгаа гэдэгтэй би санал нэг байгаа. Тийм учраас жишээлбэл, Дэгийн тухай хуулийн  46.4 дээр Засгийн газрын мөрийн хөтөлбөрийн хэрэгжилтийг Төрийн байгуулалтын байнгын хороо, Үндсэн чиглэлийн хэрэгжилтийг Эдийн засгийн байнгын хороо тус тус хэлэлцэж санал, дүгнэлт гаргана гэсэн байгаа юм. Ингээд үндсэн чиглэл маань төсөвтэйгөө уялдахгүй байгаа, Засгийн газрын мөрийн хөтөлбөртэйгөө бас сайн уялдахгүй байгаа. Тэгээд Улсын Их Хурал дээр орж ирэхээр гишүүд тал, талаасаа аар саар жижиг асуудал оруулчхаад үндсэн чиглэлийг үндсэн чиглэл биш болгочхоод байгаа байхгүй юу. 

Ноднин, 2014 онд энэ үндсэн чиглэлийг Эдийн засгийн байнгын хороон дээр хэлэлцээд хоёр заалттай, эхний заалт нь дотроо гурван заалттай тийм тогтоолын төсөл боловсруулж нэгдсэн чуулганд оруулаад, харамсалтай нь тэр нь батлагдаагүй. Дэмжигдээгүй юм байна. Тэр дотор сая Сундуйн Батболд гишүүний ярьж байгаа ийм заалт орсон байна. Засгийн газрын үйл ажиллагааны хөтөлбөрийг батлах, тэдгээрийн гүйцэтгэлийг үнэлж дүгнэхтэй холбогдсон эрх зүйн зохицуулалт, төлөвлөлт, санхүүжилт, зохион байгуулалтын одоогийн практик үйл ажиллагааг шинэчлэн өөрчлөх бодлого, цогц арга хэмжээтэй санал боловсруулж холбогдох хууль тогтоомжийн төслийн хамт 2014 оны 6 дугаар сарын 10-ны дотор Улсын Их Хуралд өргөн мэдүүл гэсэн ийм заалт байсан. Гэхдээ энэ тогтоол батлагдаагүй учраас энэ нь тэр чигтээ орхигдсон юм байна.

Үүнтэй холбоотой юу хэлэх гэж байна вэ гэвэл, Хууль тогтоомжийн төсөл боловсруулах, өргөн мэдүүлэх, хууль, тогтоолыг хэрэгжүүлэх журмын тухай хууль одоо хэлэлцүүлгийн шатанд явж байгаа. Мөн Хөгжлийн бодлого, төлөвлөлтийн тухай хууль бас хэлэлцүүлгийн шатанд явж байгаа, Улсын Их Хурлын чуулганы хуралдааны дэгийн тухай хуульд бас өөрчлөлт оруулах шаардлагатай. Эдгээр хуулийг Үндсэн хуулийг байг гэхэд саяын хуулийн хүрээнд энэ асуудлыг нэг мөр болгож зохицуулах шаардлагатай байна гэж үзэж байна.

-Батцэрэг гишүүн асуулт асууя.

Н.Батцэрэг: -Асуулт бараг давхардчихсан шахам боллоо. Асуулт гэхээсээ санал хэлчихье.

А.Бакей: -Санал дараа нь байгаа л даа.

Н.Батцэрэг: -Дараа нь санал хэлэхээ больчихъё. Үндсэн чиглэл, мөрийн хөтөлбөр, төсөв, төлөвлөгөө гэсэн энэ гурван баримт бичиг харилцан уялдаатай мөртлөө хэлэлцэх цаг, тусаж байгаа арга хэмжээнээсээ болоод сайжруулах, боловсронгуй болгох шаардлагатай байна. Сая Бакей дарга хэлж байна, үндсэн чиглэлтэй холбоотой энэ асуудлаараа.

Саяын Баярцогт сайдын хэлээд байгаа тайлбар шиг Үндсэн хуульд нэмэлт хийх асуудал хөндөгдөөд явбал нэг мөр цэгцлэх юм байна. Тэгэхгүй байлаа гэхэд одоо байгаа эрх зүйн орчин дотроо Үндсэн хуулиас үүдээд одоо байгаа хүрээндээ ямар маягаар үүнийг үндсэн чиглэл хэлэлцдэг асуудлаа хэтэрхий хэлбэрдсэн биш, арай жаахан бодитой болгох юм бэ? Түүнийг анхаармаар байна. Хэд хэдэн хүлээгдэж байгаа хуулиуд Дэгийн тухай хууль, Хөгжлийн бодлого, төлөвлөлтийн хууль. Бид урт хугацааны хөгжлийн бодлого гаргах ажлын хэсэг гарчихсан бас ажиллаж байгаа шүү дээ. Энэ хүрээнд үндсэн чиглэлтэй холбоотой асуудлаа нэг мөр сайн тусгаж авмаар байгаа юм.


Уг нь энэ чинь төсөв, төлөвлөгөөнөөс арай өөр, илүү бодлогын шинжтэй баримт бичиг шүү дээ. Тэгээд шалгуур үзүүлэлт, үнэлж, дүгнэж байгаа нь бас зовлонтой байгаа юм. Бодлогын юм чинь, Засгийн газар хууль өргөн барилаа, эсвэл хуулиа засаг дээрээ боловсруулж байна. Яаж дүгнэдэг юм бол? Төдөн хувь гээд биччихсэн байгаа л даа. 

Улсын Их Хуралд бодлогын бичиг баримт дээр энэ чиглэлээр хууль санаачлаад өргөн барьчихсан бол засаг ажлаа хийсэн гэж үзэх үү? Эсвэл бүр батлагдаж гарсных нь дараа 100 хувь гэж үзэх юм уу? Засаг талаасаа харвал Улсын Их Хуралтай л харьцаа үүсгээд өргөн барьчихсан бол өөрийнхөө хэмжээнд 100 хувь хийчихсэн юм шиг, тэгсэн мөртлөө хувь нь иймэрхүү. Энэ шалгуур үзүүлэлт, үнэлэлт зэрэг нь ойлгомжгүй л байгаа юм. Тэгээд, санал юм.

А.Бакей: -Зангад дарга Хууль зүйн байнгын хороонд байгаа юм байна. Аудитын ерөнхий газрын дэд дарга Баттуяа энэ хуралд оролцож байгаа. Тийм учраас Баттуяа дарга аудитын дүгнэлтийг товчхон танилцуулах уу. Гол нь Төрийн байгуулалтын байнгын хорооны эрхлэх асуудалтай холбоотой асуудлаар танилцуулга хийчихвэл зүгээр байна.

Б.Баттуяа: -Бүгдэд нь өглөөний мэнд хүргэе.

Үндэсний аудитын газраас жил бүр үндсэн чиглэлийн биелэлтэд үнэлгээ өгч хэлэлцүүлж явдаг байгаа. Төрийн байгуулалтын байнгын хорооны төрийн үйлчилгээ, засаглал, эрх зүйн шинэчлэлийн зорилтын хэмжээнд хэрэгжсэн арга хэмжээнүүдийг Үндэсний аудитын газраас үнэлж үзээд 67 хувийн амжилттай байгаа гэж үнэлж байгаа. Энэ аудитаар үндсэн чиглэл хариуцан ажиллаж байгаа бүх ерөнхийлөн захирагч нар дээр ажиллаад, бүгдэд нь үнэлэмж, зөвлөмжийг хүргүүлж ажилласан байгаа.

Энэ жилийн аудитын хувьд дүгнэлтээрээ бол үндсэн чиглэлийн зорилт, арга хэмжээний төлөвлөлт, гүйцэтгэл, хэрэгжилт, тайлагнал гээд бүх үе шатанд нь нэгдсэн арга зүй, аргачлал гаргаж энэ үндсэн чиглэлийн баримт бичгийг нэлээн ач холбогдолтой баримт болгох талаас нь стандартыг боловсруулж ажиллах шаардлага нэгэнт тавигдсан байна шүү гэдэг дүгнэлтийг хийж өгсөн байгаа.

Үндсэн чиглэл дээр төлөвлөлтөөс эхлээд томьёоллыг нь боловсруулахдаа хүрэх үр дүн, шалгуур үзүүлэлтүүд нь маш тодорхойгүй байдаг учраас үнэлгээ хийх явцад хүндрэл учирдаг. Одоо Үндэсний аудитын газрын хувьд бол Засгийн газраас гаргасан 322-ын дагуу үнэлгээг нь хийгээд явж байгаа. Төрийн байгуулалттай холбоотой ажлууд дээр 67 хувийн биелэлттэй ажилласан гэж үзэж байгаа.


А.Бакей: -Баярлалаа. Аудитын дүгнэлттэй холбоотой асуух асуулттай гишүүд нэрээ өгье.

-Асуулт байхгүй байна. Асуултыг тасаллаа.

Саналтай гишүүд байна уу? Нэрээ өгье.

-Нямаагийн Энхболд гишүүнээр саналыг тасаллаа.

Сундуйн Батболд гишүүн саналаа хэлье.

Су.Батболд: -Түрүүн асуусан асуулттай уялдуулж асууя. Хэрэг эрхлэх газрын дарга, Төрийн байгуулалтын байнгын хорооны дарга хоёр миний саналтай санал нэг байгаа юм байна. Үүнийг ингэж өөрчлөх хэрэгтэй. Төсвөөс нь тусдаа. Бодлогын баримт бичиг учраас би үндсэн чиглэлд тавигдсан тоог дэлгэрүүлж энэ тооны ард ийм юм хийх юм гэсэн байдлаар хийгдэх ёстой. Өнөөдрийн манай энэ практик болохоор төлөвлөхдөө ч төсвөөсөө тусдаа, хэлэлцэж үр дүнг нь гаргахдаа ч төсвөөс тусдаа байгаад байгаа юм. Аливаа нэг ажлыг мөнгө төгрөг байж байж, зохион байгуулалтын арга хэмжээ авч, түүнийг санхүүжүүлж байж хийх ёстой учраас.

Анх гишүүд санаачлаад үндсэн чиглэлийг хавар хэлэлцдэг болъё гэхэд нь би тэр үед эсэргүүцэж, үүнийг тусад нь хэлэлцэх нь цаг зав үрсэн ажил юм биш үү гэж хэлж байсан юм. Намар хэлэлцэхэд ч гэсэн гишүүд энэ дээр нэг үг тусгаад оруулчих юм бол бүх юм сайхан болчихно, тойрог нь жигтэйхэн мундаг болчихно, аймагт ийм ажил хийчихнэ гэсэн маягтай уралдуулаад санал хураалгаад л юм хийгээд байдаг байсан юм. Харин сүүлийн хоёр жилд харьцангуй гайгүй л болчхож л дээ.

Гэхдээ бид төлөвлөлт, хэлэлцэхдээ өөрчлөх хэрэгтэй. Тийм учраас одоо хэрэв Дэгийн тухай хуульд өөрчлөлт оруулна гээд сая хэлэлцэх асуудлын жагсаалтад орчихсон байх шиг байсан. Тэр дээр үүнийг тодорхой байдлаар янзлаад өөрчлөх хэрэгтэй. Бид нарын хэлэлцэж байгаа гурван баримт бичгийг нэг болгож аль болохоор цомхон хэлэлцэх тийм асуудал орох хэрэгтэй байна.

Бид, Их Хурал маань олон асуудал өмнө байж байхад маш олон асуудал дээр цаг заваа дэмий үрж байгаа шүү. Үүний нэг нь үүний хэрэгжилт. Тэгээд аудитын дүгнэлт гардаг,  баахан цаас гардаг. Үүний үр дүнд юу болов гэхээр тодорхой үр дүн байдаггүй шүү дээ. Тийм учраас үүнийг цэгцлээд намар нь хэлэлцдэг юм уу, хавар нь хэлэлцдэг юм уу тийм байдалтай болгоод янзлах нь зүйтэй гэсэн зарчмын байр суурьтай байгаа юм.


Байнгын хороо Эдийн засгийн байнгын хороо руу явуулах санал, дүгнэлтэд энэ байдлыг, ийм байр суурийг оруулаад, Эдийн засгийн байнгын хорооноос гарах тогтоол байдаг юм бол тэр тогтоолд тусгуулах нь зүйтэй гэж үзэж байгаа. Баярцогт, Бакей гишүүн бид гурвын саналыг тусгуулах нь зүйтэй гэсэн саналтай байгаа юм. Баярлалаа.

А.Бакей: -Цог гишүүн.

Л.Цог: -Санал үндсэндээ гараад байна. Үндсэн чиглэл бол Засгийн газрын мөрийн хөтөлбөр биш юм. Яг агуулгаараа бол ялгаатай асуудал. Энэ утгаараа бид үндсэн чиглэлээ Засгийн газартайгаа ч ярьдаг юм биш. Их Хурал өөрөө үндсэн чиглэлд хамаатай шүү дээ. Манай нийгэм хаашаа явж байна, яах гэж байгаа гэдэг үндсэн баримжаа, концептуальный юм ярьдаг ийм л юм байх ёстой гэж би ойлгож байгаа. Энэ утгаар нь бодвол манай өнөөгийн байгаа, Үндсэн хуулийг дагаж гарсан эрх зүйн баримт бичгүүд нь үндсэндээ төгс биш байна. Тэгэхээр Үндсэн хуулийн тэр гол чухал санааг зүгээр хэлбэрдээд хаячих асуудал биш шүү дээ.
Маш чухал юм байгаа. Гэхдээ хэлэлцэх хэлбэр нь өөр байх ёстой, товчхон байх ёстой, шалгууртай байх гэдэг утгаараа би түрүүчийн гаргасан саналтай нэг байна. Ялгаатай гэдгийг давтан хэлье.

Би ямар горимын санал тавих гэж байна вэ гэхээр одоо Их Хурлаас гарах шийдвэрийн дагуу үүнийг цэгцлэх тухай санал оруулж болдоггүй юм уу гэж бодож байна шүү дээ. Болно шүү дээ, заавал Үндсэн хуулийг хөндсөн, хөндөөгүй энэ чинь, Үндсэн хуульд байгаа заалтыг авч хаялтай биш. Тийм саналыг харин манай Байнгын хороо оруулбал яасан юм бэ гэсэн горимын санал байна.

Үндсэндээ өнөөдөр ингээд ярихаар манай Байнгын хороо өөрийнхөө чиглэлийн юмыг түлхүү ярих ёстой шүү дээ. Гэтэл бид яг үнэн хэрэг дээрээ юу ярихаа ч сайн ойлгохгүй байна шүү дээ. Яагаад гэвэл цаанаа гарсан эрх зүйн акт, шалгуур нь түүхий, дутуу учраас, сайн зохицуулаагүй учраас, төгөлдөр биш учраас, хамраагүй учраас бид ийм байдалд ороод байна л даа. Үүнийгээ олон жил ярихгүй, үүгээр цэглэвэл яасан юм бэ гэсэн бодолтой л горимын санал хэлж байгаа юм. Баярлалаа.

А.Бакей: -Баярлалаа. Нямаагийн Энхболд гишүүн.

Н.Энхболд:  -Ер нь бүгдээрээ адилхан саналтай байна. Гэхдээ би зориуд хэлчихье. Байнгын хорооны гишүүд бүгд ийм бодолтой байна гэж ойлгогдоосой, манай Байнгын хорооноос үүнийг санаачилж хийгээсэй гэж бодож байгаа юм.


Үндсэн чиглэл боловсруулдаг, хэлэлцдэг, баталдаг, тэгээд дүнг нь хэлэлцдэг энэ ажил бол яг үнэнээ хэлэхэд, манай Их Хурлын хийдэг хамгийн үр дүнгүй ажлын нэг байгаа юм. Засгийн газар болгоны зовлон, Их Хурал болгоны хэлбэр төдий үр дүнгүй ажил. Аль ч Засгийн газрын үед ийм юм хийдэг, аль ч Их Хурлын үед нөгөөг нь боловсруулдаг, хэлэлцдэг. Гэхдээ үр дүнгүйг нь мэдсээр байж баахан хэрүүл болдог, улс төрждөг. Тэгээд эцсийн дүндээ 0 дүнтэй гарсан байсан ч үүний дүнгээр Улсын Их Хурал ямар нэгэн арга хэмжээ авдаггүй ийм ажиллагаа болчхоод байгаа юм. Үүнийг бид нар хүлээн зөвшөөрөх хэрэгтэй.


Батболд гишүүн хэлж байна. Сүүлийн хоёр жил харин гишүүд хэрэлдэхээ байчхаж гэж. Хэрэггүйг нь хүмүүс одоо ойлгосон байхгүй юу. Энд юм оруулаад ч хэрэггүй, орчхоод биелэгдээгүй байхад хариуцлага тооцох ч арга байхгүй гэдгийг нь мэдчихсэн. Төсөвтэй ямар ч уялдаа байхгүй. Төсөв биеэ даагаад хуульчлагдаад гарчихдаг, энэ ажил баахан хэрүүл маргаан, нааш цаашаа гүйсэн цаг үрсэн юм болж байгаад нэг юм батлагдаад гардаг, тэгээд л мартдаг. Засгийн газар ч тоодоггүй. Угаасаа хариуцлагыг нь тооцдоггүй юм чинь Засгийн газар яах вэ дээ. Тэртэй тэргүй ажлаа хийж байгаад л явчихдаг. Ийм уялдаагүй ажил. Үүнийг ер нь болих хэрэгтэй байгаа юм. Эсвэл байлгая гэвэл хуульчлаад үндсэн чиглэлийн хэрэгжилт хариуцлагагүй байвал Засгийн газарт хариуцлага тооцдог тийм юм оруулах хэрэгтэй. Тэгэхийн тулд одоогийнх шиг түмэн юм жагсаачихсан мөрөөдлийн жагсаалт биш, хоёрхон чиглэлээр тодорхой юмнууд цөөхөн тоотой заачихдаг. Хамгийн түрүүн хийх ёстой юм бол Засгийн газрын бүтээн байгуулалтын чиглэлээр ийм, ийм юмнууд, эрх зүйн орчныг боловсронгуй болгох чиглэлээр ийм юмнууд. Үүнийгээ хийгээгүй бол харин Засгийн газарт огцруулах хүртэл хариуцлага тооцно. Бусдыг нь хийгээгүй байсан ч тооцохгүй гэж хэлэхгүй л дээ. Гэхдээ амьдрал баян юм чинь янз бүрийн шалтгаанаар зөндөө олон ажил энэ дотор тусгагдсан юмнууд хийгдэлгүй үлддэг. Гэхдээ тэр дотроо онцлоод бүр тодорхой ийм, ийм бүтээн байгуулалтын юмыг энэ Засгийн газар энэ жилийн дотор хийгээгүй бол хариуцлага тооцно, ийм, ийм чиглэлээр хуулиа боловсронгуй болгох асуудлыг Улсын Их Хурал тавиагүй, шийдүүлээгүй бол хариуцлага тооцно гэсэн нэг ийм юмыг эхний ээлжид хийх хэрэгтэй байгаа юм. Нэгдүгээрт ерөнхий асуудал дээр.

Хоёрдугаарт, 2014 оны энэ үндсэн чиглэлийн хэрэгжилтийн хувьд яг адилхан, бид нарт одоо яриад байх юм байхгүй. 60 хувьтай байна уу, 15 хувьтай байна уу. Бид нар нэг дүгнэлт уншина. Тэр тусмаа өнгөрсөн, дуусчихсан Засгийн газрын үйл ажиллагаатай, дүнг нь тавьчихсан ажлыг бид одоо яриад байх ч юм байхгүй. Бас л нөгөө жаахан бичиг цаасны ажлаа хийгээд л өнгөрнө.

Угаасаа ийм эрх зүйн орчинтой, хариуцлага тооцох хууль байхгүй. Хууль тоодоггүй Засгийн газруудтай байхад бидний энэ хийж байгаа ажил бол ярьсаар байгаад дор хаяж хоёр 7 хоног авчихдаг шүү дээ. Улсын Их Хурлын ажлаас ямар ч үр дүнгүй ажил болдог.

Тэгээд би маш тодорхой санал тавих гэж байгаа нь, манай Байнгын хороо санаачлаад үүнийг, Үндсэн хуульд нэг юм бий л дээ. Үндсэн хуульд байгаа юм бол хариуцлага тооцдог тогтолцоог нь л бид дараагийн хуулиар оруулах. Эсвэл түүнийг чадах юм бол Үндсэн хуулиас авч хаях хэрэгтэй. Авч хаяна гэхээр жаахан харамсалтай байгаа юм. Бид урт хугацааны бодлого гээд ярьдаг. Тэр юмнуудаа аль болохоор Үндсэн хууль, хууль тогтоомжоор баталгаатай болгож байж урт хугацаанд уламжлал, залгамжлалтай бодлого явуулдаг болно уу гэхээс биш хаана ч, юу ч тусгагдаагүй байвал улс төрийн хүчнүүд, намууд ээлжилж солигдож байгаа Засгийн газрууд энэ нөхцөлд тогтвортой урт хугацааны бодлого явуулах боломжгүй юм байна гэдэг нь харагдсан. Тэгэхээр Үндсэн хуульд байдгаар нь байлгаад, хариуцлага тооцдог харьцангуй цөөхөн юм оруулаад, эргээд заавал дүгнэдэг. Дүгнээд болоогүй байвал Засгийн газартай хариуцлага тооцдог ийм л тогтолцоонд оруулж чадахгүй юм бол үүнийг Их Хурал яриад ч хэрэг байхгүй. Манай Байнгын хороо санаачлаасай гэж бодож байна.

А.Бакей: -Баярлалаа. Ерөнхийдөө үндсэн чиглэлийг төлөвлөх, хэрэгжилтийг зохион байгуулах, гүйцэтгэлд хяналт тавих, хэлэлцэх энэ асуудлаар болохгүй байгаа талаар манай Байнгын хорооны гишүүд нэгдмэл байр суурьтай байна. Гол нь зохицуулалт нь болохгүй байгаа.

Саяын санал хэлсэн гишүүдийн нийтлэг санал  нь үндсэн чиглэлийг улсын төсөвтэй уялдуулах, Засгийн газрын үйл ажиллагааны хөтөлбөртэй уялдуулах, тэгээд тухайн жилд  хэрэгжүүлэх хамгийн гол бодлогын асуудлыг тусгах замаар үндсэн чиглэлийг төлөвлөх, хэрэгжилтийг зохион байгуулах, үнэлж дүгнэх, хэлэлцэж дүгнэлт гаргах. Мэдээж хариуцлагын асуудлыг иж бүрэн цогц байдлаар шийдэх ёстой гэсэн ийм дүгнэлт гарч байна. Энэ дүгнэлтийг би түрүүн хэлсэн. Үндсэн хуулийн өөрчлөлтийг хараад байвал энэ мөддөө шийдэгдэхгүй. Тийм учраас одоо Улсын Их Хурал дээр хэлэлцүүлгийн шатанд байгаа Хөгжлийн бодлого, төлөвлөлтийн тухай хуулийн төсөл хэлэлцэх эсэх шатанд байна. Хууль тогтоомжийн төсөл боловсруулах, өргөн мэдүүлэх, хууль тогтоомжийг хэрэгжүүлэх журмын тухай хууль байна. Мөн Улсын Их Хурлын чуулганы хуралдааны дэгийн тухай хуульд өөрчлөлт оруулахаар хуулийн төсөл санаачлах гэж байгаа. Эдгээр холбогдох хуулиудад саяын саналыг тусгах нь зүйтэй гэсэн ийм чиглэлийн дүгнэлт гаргая. 

Нэгэнт гишүүд зарчмын зөрүүтэй санал гаргасан учраас саяын маягаар саналаа томьёолоод энэ саналаа Эдийн засгийн байнгын хорооноос санаачлах тогтоолын төсөлд хүргүүлэх саналтай байна. Мэдээж, саяын хуулиудад өөрчлөлт оруулах шатандаа бид бас Байнгын хорооноос илүү санаачилгатай оролцох хэрэгтэй гэж бодож байна.

-Өөр саналтай гишүүд байна уу?

Алтанхуяг гишүүн.

Н.Алтанхуяг: -Та бүхний өглөөний амгаланг айлтгая. Би сая хэлсэн гишүүдтэй ерөнхийдөө санал нэг байна. Гэхдээ энд Энхболд гишүүнийг утсаа тавихаар нь би нэг санал хэлэх гээд байна. Засгийн газрыг хэрэгтэй, хэрэггүй юмаар дандаа нээнтэглэж байдаг, огцруулна гэж айлгаж байдгаа л болимоор юм байна л даа. Би тэр дээр санал нийлэхгүй байна. Үндсэн чиглэл гээд нэг юм оруулж ирчхээд үүнийгээ чи хийхгүй бол чамайг огцруулна гэсэн ийм дарамт шахалт дотор Засгийн газраа ажиллуулаад баймааргүй. Харин хэдүүлээ дөрвөн жилээр хийх ажлыг нь Их Хурал багцаалдаж баталж өгчхөөд буцаагаад Их Хуралд хэлэлцээд байдаг биш, танилцуулдаг системтэй болохгүй бол одоо сүүлдээ Их Хурал чинь юу хийдэг юм бэ, засаг чинь юу хийдэг нь бантан боллоо шүү дээ. Тэгээд, Засгийн газрыг 14 зүйлтэй төлөвлөгөөтэй ажлыг авчраад энд баахан сайдыг загнаад, тэгж байснаа та нарыг огцруулна гээд. Үүнийгээ ер нь больё. Их Хурал хууль тогтоодог ерөнхий чиг үүрэг дээрээ илүү анхаарал тавья. Засгийн газар нь гүйцэтгэдэг юмаа хийдэг дээрээ байя.

Ялих, ялихгүй юмнаас болоод үргэлж Засгийн газрыг оруулж ирээд чамайг огцруулна шүү гэж дарамталдгаа Их Хурал хууль тогтоомжийнхоо хүрээнд болимоор байна. Миний санал ойлгогдож байна уу? Тэгээд бүх асуудлыг бас хэлэлцүүлдгээ болимоор байна. Танилцуулдаг болмоор байна. Сая Тавантолгойг харахад бид бүр бантан боллоо шүү дээ. Одоо яах юм бэ? Засгийн газар нь юугаа хийх юм бэ, Их Хурал нь юугаа хийх юм бэ? Алийгаа Их Хуралдаа танилцуулах, алийг нь хоороороо бантан болтол нь хэлэлцэх юм бэ. Тэгээд баахан бантан болгож хэлэлцэж байснаа сүүлд нь 76-аар оруулж баахан бантан зуурчхаад хариуцлагаа Засгийн газар дээр тохож байгаад, чи аятайхан байгаарай, чамайг огцруулна шүү гэж дарамталдаг энэ ерөөсөө үндсээрээ буруу байна. Тийм учраас миний санал бол Засгийн газрыг жижиг сажиг асуудлаар, ялангуяа үндсэн чиглэл. Энэ тэгээд нэг засаг байгуулагдаад дөрвөн жил ажиллана гэж тооцоолоод дөрвөн жилдээ хийх ажлаа гаргаад, түүндээ таарсан төсөв мөнгөө жил, жилдээ хуваарилаад тэгээд Их Хуралдаа танилцуулаад, томхон хэмжээний юм болохгүй байна, энэ дээр яах вэ гээд ингээд л явдаг ийм юм уруу явъя. Тийм учраас Бакей дарга аа, би огцруулна гээд дарамтлаад байдаг юмаа энэ саналаасаа аваач ээ гэсэн ийм зарчмын зөрүүтэй саналтай байгаа. Бусад юман дээр санал нэг байна.

А.Бакей: -Ер нь өнөөдрийн бид нарын мөрдөж байгаа хууль тогтоомжийн хүрээнд олон асуудал давхцаад, тэгээд хоорондоо уялдаа холбоогүй байгаа нь үнэн. Жишээлбэл, Ерөнхийлөгчийн тайлан гэхэд, Үндсэн хууль дээр Монгол Улсын Ерөнхийлөгч ажлаа Улсын Их Хурлын өмнө хариуцна гэсэн байгаа юм. Хариуцна гэдгийг чухам юу гэж ойлгох юм. Ерөнхийлөгчийн тухай хуульд болохоор Ерөнхийлөгч тайлангаа Улсын Их Хуралд танилцуулна гэсэн байгаа юм. Дэгийн тухай хуулиар тайлангаа сонсгоно, тэгээд гишүүд асуулт асууна гэсэн байгаа юм. Ийм гурван янзын хуульд өөр, өөр маягтай явж байгаа байхгүй юу. Тэгэхээр энэ бол нэг л жишээ. 

Үндсэн чиглэлийн хувьд ч ялгаа байхгүй бид цэгцлэх хэрэгтэй. Үнэхээр олон цагаа бас давхардуулаад, мөрийн хөтөлбөрөө нэг тусдаа хэлэлцээд, төслөө бас тусдаа хэлэлцээд, төсвийн хүрээний мэдэгдлээ нэг тусдаа хэлэлцээд, үндсэн чиглэлээ тусдаа хэлэлцээд ингээд цаг гарзадсан, тэгсэн мөртлөө үр дүнгүй ийм асуудлууд байгаа. Үүнийг нэг мөр болгохдоо гарцаагүй чухал. Мэдээж, юм болгон дээр Засгийн газрыг, гүйцэтгэх засаглалыг ажлыг нь хийлгэхгүй, хөндлөнгөөс оролцох нь ч бас зайлшгүй харж үзэх ёстой асуудал.

Ингээд зарчмын зөрүүтэй нэг санал ирсэн байгаа. Би сая ерөнхий дүгнэлтээ хэлчихсэн. Зарчмын зөрүүтэй саналын хувьд Сундуйн Батболд тогтоолын төсөлд тусгуулахаар ийм санал ирүүлсэн байна.

Монгол Улсын эдийн засаг, нийгмийг хөгжүүлэх үндсэн чиглэлийг боловсруулах, батлах, хэрэгжилтийг үнэлж дүгнэх, одоогийн практик үйл ажиллагааг өөрчлөхөөр холбогдох хууль тогтоомжид нэмэлт, өөрчлөлт оруулах саналыг 2015 оны хаврын ээлжит чуулганд багтааж Улсын Их Хуралд оруулах гэсэн байна. Энэ бол Засгийн газарт чиглэл өгч байгаа хэлбэрээр.

-Өөрсдөө санаачлах уу?

Эдийн засгийн байнгын хорооноос санаачлах тогтоолын төсөлд үүнийг Төрийн байгуулалтын байнгын хороо санал гаргая. Энэ саналыг.

-Цог дарга.

Л.Цог: -Саналыг дэмжиж байна. “өөрчлөх” гэдэг үгийг “боловсронгуй” болгох гэж оруулбал яасан юм бэ? Тэгэхгүй бол, өөрчлөх гэхээр тэс хөндлөнгийн юм болчихвол. Тэр утгаараа би нэрээ оруулчихъя. Энэ практикийг өөрчлөх гэхээр, боловсронгуй болгох гэвэл яасан юм бэ? Ер нь Үндсэн хуулийн заалттай юм чинь бид үүнийг хамаагүй авна гэж болохгүй шүү дээ.

А.Бакей: -Энэ саналыг хүлээж авлаа. “өөрчлөх” гэдгийг “боловсронгуй болгох” гээд санал гаргасан гишүүдийн нэр дээр өгчихье. Ингээд энэ саналаар санал хураалт явуулна. 

Санал хураалт эхэлье. Гишүүд саналаа өгье.

Энэ санал дэмжигдлээ.

Санал гаргасан гишүүд Сундуйн Батболд гишүүн, Нямаагийн Энхболд гишүүн, Алтанхуяг гишүүн, Цог гишүүн, Батцэрэг гишүүн, Баярцогт гишүүн. Дэмбэрэл гишүүнээс бусад нь бүгдээрээ болж байна. 

Одоо Байнгын хорооны санал, дүгнэлтийг Эдийн засгийн байнгын хороонд танилцуулах гишүүнийг томилъё. Эдийн засгийн байнгын хороонд манай Байнгын хорооны гишүүдээс хоёрхон гишүүн байдаг юм байна. С.Дэмбэрэл гишүүн, Нямжавын Батбаяр гишүүн. 

Байнгын хорооны санал, дүгнэлтийг Эдийн засгийн байнгын хороонд С.Дэмбэрэл гишүүн танилцуулна.

Ингээд эхний асуудал дууслаа. Ажлын хэсэгт баярлалаа.

Хоёр дахь асуудалд оръё.


Хоёр. Улсын Их Хурлын Тамгын газрын 2014 оны үйл ажиллагааны тайланг сонсоно.

Улсын Их Хурлын Тамгын газрын 2014 оны үйл ажиллагааны тайланг Тамгын газрын Ерөнхий нарийн бичгийн дарга Болдбаатар танилцуулна. 

Болдбаатар даргыг урьж байна. Энэ хооронд ажлын хэсгийн гишүүдийн хувьд  Ерөнхий нарийн бичгийн дарга  Б.Болдбаатар,  Дотоод аудитор  Ц.Лхагвагэрэл, Хууль зүйн үйлчилгээний хэлтсийн дарга  Ж.Дашдорж, Гадаад харилцааны хэлтсийн дарга Ц.Нарантунгалаг, Хуралдаан зохион байгуулах хэлтсийн дарга  Н.Цогтсайхан, Захиргаа, нийтлэг үйлчилгээний хэлтсийн дарга  Н.Ширэндэв, Судалгаа, шинжилгээний хэлтсийн дарга Ц.Норовдондог, Хяналт үнэлгээний хэлтсийн дарга Л.Энхтуяа, Хэвлэл, мэдээлэл, олон нийттэй харилцах хэлтсийн дарга О.Батханд, Мэдээллийн технологийн хэлтсийн дарга Ж.Элбэгзаяа нар оролцож байна.

-Алтанхуяг гишүүн горимын санал байна гэж байна.

Н.Алтанхуяг: -Их Хурлын Тамгын газрын 2014 оны үйл ажиллагааны тайлан гээд энэ цаастай нь танилцсан л даа. Шууд асуулт асуугаад явчихъя.

А.Бакей: -Алтанхуяг гишүүн нэгэнт Тамгын газрын тайлан гишүүдийн гар дээр дэлгэрэнгүйгээр тарсан. Шууд асуулт тавиад хариулт аваад саналаа хэлээд явбал яасан юм бэ гэж байна. Энэ саналыг дэмжих үү?

Санал хураалт явуулъя. Горимын саналыг дэмжих саналтай гишүүд саналаа өгье.

Энэ санал дэмжигдлээ.

Ингээд дэгийн дагуу хэлэлцэж байгаа асуудалтай холбогдуулж асуух асуулттай гишүүд нэрээ өгье.

-Дэмбэрэл гишүүнээр асуултыг тасаллаа. 

Сундуйн Батболд гишүүн асуулт.

Су.Батболд: -Бид жилдээ нэг удаа Тамгын газрынхаа тайланг зөвхөн манай Байнгын хороо сонсдог, тийм ээ. Уг нь энэ дээр нэлээн ач холбогдол өгөөд, тэнд сууж байгаа нөхдийг нэлээн шахах л ёстой байгаа юм. Жилээс жилд энэ хэлэлцэж байгаа байдал нь хүч нь сулраад яваад байна. Хуучин бас хэлэлцэхдээ нэлээн сайн хэлэлцдэг, ярьдаг ийм байсан. Гэхдээ би хүмүүсийн мууг үзэхдээ ч юм уу, загнаж зандрахдаа биш л дээ. Ажилд нь байгаа алдаа оноо, сайн сайхан зүйл, муу муухай зүйлийг хэлээд ингэж ажилламаар байна, тэгж ажилламаар байна гэсэн байдлаар ярьдаг, хэлдэг байх ёстой гэж би бодож байгаа юм. Тийм учраас цаашдаа Байнгын хороо энэ тайланг хэлэлцэхдээ ач холбогдол өгөөд гишүүдийн ирцийг бүрэн байлгаад ингэж ажилладаг байвал зүгээр.

Улсын Их Хурлын үйл ажиллагаа бол ганцхан Улсын Их Хурлын 76 хүнээс хамаардаг зүйл биш л дээ. Бидний ар талд ажиллаж байгаа манай Их Хурлын Тамгын газрын төрийн захиргааны энэ албан хаагчдаас ихээхэн зүйл хамаардаг. Тэдний үйл ажиллагаанаас хамаарч эндээс гарч байгаа хууль тогтоомжийн чанар байдал, бусад олон зүйл, сайхан муухай харагдах олон зүйл хамаардаг гэж боддог. Тийм учраас Улсын Их Хурал өнгөн дээрээ 76 гишүүн харагдаад байдаг боловч цаад талд нь ажиллаж байгаа энэ олон хүний хүч хөдөлмөр, олон юмнаас хамаардаг тийм байгаа юм.
Тийм учраас би Тамгын газрын үйл ажиллагаа маш чухал байх ёстой. Энэ дээр манай Төрийн байгуулалтын байнгын хороо анхаарлаа онцгой хандуулж ажилладаг байх ёстой гэж бодож байгаа юм.

Хоёрдугаарт, Улсын Их Хурлын Тамгын газар бол Их Хурлын даргын ажлын алба биш. Энэ бол энэ 76 хүний өдөр тутмын хууль тогтоох үйл ажиллагааг уялдуулан зохицуулах, хууль боловсруулах, Монгол Улсын төрийн эрх барих дээд байгууллагын энэ үйл ажиллагааг зохицуулж байх үүрэгтэй ийм ажил.

Манай үе, үеийн Их Хурлын Тамгын газар Их Хурлын даргын ажлын алба мэтээр ажиллаж ирсэн дутагдал байгаа юм. Гэхдээ би одоо энд ажиллаж байгаа хүмүүсийг хэлж байгаа юм биш. Тэрүүхэн тэндээ Их Хурлын даргыг тойрч эргэлдээд байдаг. Байнгын хороо ажлын албатай болсон. Энэ чинь сая 2008 оноос эхэлсэн. Байнгын хорооны ажлын алба нь бас Байнгын хорооны даргаа тойрч ажилладаг ийм байдал харагдаад байгаа юм. Энэ бол хэзээ ч тийм биш шүү. Энэ 76 хүний олон удаа сонгогдсон нь ч бай, ямар нэгэн дарга сэтэртэй ч бай, сэтэргүй ч бай, анх удаа сонгогдсон ч бай ялгаа байхгүй энэ 76 хүнд бүгдэд нь ижил тэгш үйлчилж, тэдний хууль тогтоох эрх мэдлээ хэрэгжүүлэх, хууль санаачлах эрх мэдлээ хэрэгжүүлэхэд нь өдөр тутам, цаг минут тутам тусалж байх ийм үүрэгтэй байгууллага. Тийм учраас үүнийгээ манай Тамгын газар их сайн мэдэрч ажиллах хэрэгтэй.

Дараагийн нэг зүйл бол Их Хурлын Тамгын газар гэдэг бол, би бодохдоо цалингийн зэрэглэл нь Засгийн газрын адил тушаалын албан тушаалтнаас арай дээгүүр болов уу гэж бодож байгаа. Тийм байна уу, үгүй юу? Тиймгүй ч байж магадгүй. Ер нь Засгийн газар, яам, агентлагийн төвшний ажилтнуудаас нэг хоёр зиндаа дээгүүр ийм мэдлэг, чадвартай хүмүүс ажиллах ёстой юм. Сүүлийн үед юу болж байгааг мэдэхгүй юм. Маш их өргөжсөн байх, шинэ залуу хүмүүс орж ирсэн байх. Ямар хэмжээнд байгааг мэдэхгүй байна.

Ер нь хууль тогтоох байгууллагад заавал мэргэшсэн хүн орж ирэх боломжгүй шүү дээ. Үндсэн хуулийнхаа заалтаар, бусад хууль тогтоомжоор ч гэсэн энд хэн ч орж ирж болно. Ямар ч мэргэжилтэй, ямар ч боловсролтой, ямар ч мэдлэгтэй хүн орж ирэх бололцоотой. Тэр хүнийг хууль тогтоогч болж төлөвшихөд нь энэ Тамгын газрын ажилтнууд бэлтгэж байгаа. Тэр утгаараа би Тамгын газрын ажилтнуудыг авдаг шалгуур, ажиллах эрэмбэ, цалин хөлс нь дээгүүр байх ёстой гэж би бодож байгаа юм. Тийм учраас манай Тамгын газрын ажилтнууд яам, Тамгын газрын ажилтнуудаас арай өндөр зэрэглэлийн ийм хүмүүс гэж би бодож явдаг юм. Тийм учраас энэ шаардлагыг хангахын төлөө манай Тамгын газар ажилладаг байх шаардлагатай гэж үзэж байна.

Дараагийн нэг юм бол, Улсын Их Хурлын үйл ажиллагааг сурталчлах асуудал дээр студи ажиллаад байх шиг байгаа юм. Би жишээлбэл, яг энэ студийн юмаар бараг жилдээ 1 л ороод байх шиг байгаа юм. Бололцоо, нөхцөл нь болдоггүй юм уу, яадаг юм бол. Би дээр нэг удаа л орсон санагдаад байна. Энэ нэвтрүүлэгтээ гишүүдээ маш сайн оролцуулж байх хэрэгтэй. Гудамжинд.

-Би саналаа үргэлжлүүлээд хэлчихье.

А.Бакей: -Дараа нь санал хэлнэ. Сая асуулт маягаар ганцхан асуулт гарлаа. Санал дээрээ хэлье. Дэгээ барина шүү дээ. Сая Улсын Их Хурал дээр Тамгын газрын ч бай, аливаа тайланг бид ажил хэрэгч хэлэлцэх ёстой гэдэгтэй санал нэг байна. Үүнийг бас анхаарна. 

Асуултын хувьд ийм асуулт гарлаа гэж бодож байна. Улсын Их Хурлын Тамгын газрын ажилтнуудын цалин хангамж, чадвар нь ямар байдаг юм бэ, ажилд авахдаа шалгуур нь ямар байдаг юм бэ гэсэн тийм ерөнхий асуулт асуулаа гэж ойлголоо. 

-Хариулъя. 2 дугаар микрофон, Болдбаатар дарга.

Б.Болдбаатар: -Гишүүдийн энэ өглөөний амар, амгаланг айлтгая. Батболд гишүүний ярьсантай санал нэг байна. Яагаад гэхээр Улсын Их Хурлын Тамгын газар гэдэг бол Улсын Их Хурлын хэвийн үйл ажиллагаа явуулахад нь мэргэжил, арга зүйн зөвлөгөө, туслалцаа үзүүлж байдаг, түүний хэвийн ажиллах нөхцөл бололцоог хангаж байх чиг үүрэгтэй байгууллага. Ийм учраас энэ чиглэлээр үйл ажиллагаа явуулж байх ёстой. Түүнээс биш, хэн нэгэн даргад үйлчилж байдаг ажлын алба биш гэдэгтэй санал нэг байна.

Ер нь манай Их Хурлын Тамгын газар намайг ажил авснаас хойш яг л энэ чиглэлийг барьж ажиллаж байгаа. Мэдээж, тодорхой асуудлаар алдаа дутагдал гарсан байхыг үгүйсгэхгүй. Гэхдээ ер нь одоо Тамгын газарт ажиллаж байгаа 197 хүн бүгдээрээ яг л энэ чиглэлийг барьж  ажиллаж байгаа гэдгийг бас энэ дашрамд хэлье.

Тамгын газрын бүтэц, зохион байгуулалтыг 2013 оны 3 дугаар сард хуульд заасны дагуу Их Хурлын даргын дэргэдэх зөвлөлөөр хэлэлцүүлээд өөрчилсөн. Тэгээд Байнгын хорооны ажлын албыг бэхжүүлэх талаар нэлээн анхаарч ажилласан. Тэнд нэлээн боломжтой, гайгүй шалгуур хангасан ажилтнуудыг ажиллуулж байгаа гэж ойлгож байгаа.

Тамгын газрын ажилтнуудын цалин хуульд заасны дагуу сүлжээгээр цалинжиж байгаа. Гэхдээ яамдын яг ижил төрлийн төвшний мэргэжилтнүүдийг бодвол цалин нь үл ялиг нэмүү байгаа байдал байгаа. Гэхдээ манай Тамгын газрын ажилтнууд дунджаар 600-800 мянган төгрөгийн цалин авч байгаа. Ер нь Тамгын газарт ажиллахад тавьж байгаа шаардлага өндөр байгаа. Тэр шаардлагад нийцсэн ажилтан ажиллуулах гэхээр өнөөдөр бид зах зээлийн нийгэмд ажиллаж байгаа учраас тэр шаардлага хангаж байгаа хүмүүс нь манайд ийм цалингаар ажиллаж чадах уу, үгүй юу гэдэг дээр нэлээн эргэлзээтэй байдал үүсдэг. Гэхдээ бид бас Байнгын хороо даалгасан үүргийн дагуу Их Хурлын Тамгын газрын ажилтнуудын цалин хөлс, хангамжийн асуудлыг Их Хурал шууд шийдвэрлэдэг байх ийм төсөл боловсруулаад хүргүүлсэн байгаа.

Тамгын газарт ажиллаж байгаа хүмүүсийг ямар журмаар бид ажилд авч байна вэ гэж. Ер нь 2012 онд 227 хүний орон тоотой ажиллаж байсан. Түрүүн ярьсан бүтэц, зохион байгуулалтын өөрчлөлтийн дүнд 30 орон тоогоор хорогдож, одоогийн байдлаар 197 орон тоотой бид ажиллаж байгаа. Шинээр орон тоо гарахад бид Төрийн албаны хуульд заасны дагуу ажилтныг шалгаруулж авч байгаа. Зарим тохиолдолд нээлттэй сонгон шалгаруулалтаар, зарим тохиолдолд өөрийн нөөцөд байгаа хүмүүсээс ажиллуулах энэ чиглэлийг барьж ажиллаж байгаа.

Улсын Их Хурлын үйл ажиллагааг сурталчлах чиглэлээр бид сүүлийн жилүүдэд нэлээн дорвитой үйл ажиллагаа явуулж байгаа гэж ойлгож байгаа. Манай чуулганы хуралдааны үйл ажиллагааг нийтдээ зургаан телевизээр шууд дамжуулж байна. Манай Их Хурлын Тамгын газрын Хэвлэл, мэдээлэл, олон нийттэй харилцах хэлтсээс Улсын Их Хурлын үйл ажиллагаатай холбоотой зургаан төрлийн нэвтрүүлэг бэлдэж гаргаж байгаа. Улсын Их Хурлын 7 хоног бүрийн үйл ажиллагааг сурталчилсан нэвтрүүлэг, дээр нь нэмэгдээд хуулийн нэвтрүүлэг, Улсын Их Хурлын гишүүнтэй ярилцах цаг, Үндсэн хуулийн сурталчилгаа гэх мэтчилэн энэ зургаан төрлийн нэвтрүүлгийг хийж байгаа. Энд бид гишүүдийг бүгдийг оролцуулах чиглэлээр ажиллаж байгаа. Зарим тохиолдолд гишүүдийн ажил давхацдаг учраас оролцох боломж байдаггүй юм шиг байгаа юм. Гэхдээ ер нь манай гишүүд харьцангуй оролцож байгаа гэж ойлгож байгаа.

Өнгөрсөн жил бид Койка-тай хамтраад “Цахим парламент” төслийг хэрэгжүүлж явуулсан. Үүний үр дүнд өнөөдөр бид нар хэрэглэж байгаа дуу, дүрс авианы шинэ систем, санал хураалтыг боловсронгуй болгосон энэ системүүдийг бид  нэг чуулганы хугацаанд хэрэглээд.

А.Бакей: -Болсон уу?

-Алтанхуяг гишүүн саналаа хэлнэ.

Н.Алтанхуяг: -Надад дөрвөн асуулт байгаа юм. Би шууд асуучихъя.

Нэгдүгээрт, Их Хурлын гишүүдийн төсөв дээр ялгаа байна уу? Тойргоос сонгогдсон, жагсаалтаар орсон гээд ялгаа байна уу? Байвал түүнийг хэн тогтоож байгаа вэ?

Хоёрдугаарт, Судалгааны төв маань ажиллаж байгаа юу? Хэчнээн хүнтэй ажиллаж байгаа вэ? Үүнд Их Хурлын гишүүд би ийм чиглэлээр судалгаа хийлгэмээр байна гэдэг захиалга өгч болдог юм болов уу?

Гурав дахь нь, Мэдээлэл, үйлчилгээ, удирдлагын төв гэдэг чинь яг яадаг юм бэ? Би түүнийг бас сайн мэдэхгүй юм.

Дөрөв дэх нь системүүд нэлээн сайжирсан. Тэгэхээр Их Хурлын гишүүдийн, өөрсдийнхөө хэлсэн, ярьсныг видео бичлэг, эсвэл цаасан дээр буулгасныг хийж өгдөг тийм үйлчилгээ байна уу гэсэн ийм дөрвөн асуулт байна.

А.Бакей: -Болдбаатар дарга хариулъя. 2 дугаар микрофон.

Б.Болдбаатар: -Алтанхуяг гишүүний асуултад хариулъя. Улсын Их Хурлын гишүүдийн төсвийг төлөвлөдөг, зарцуулдаг Улсын Их Хурлын 28 дугаар тогтоолоор баталсан журам байгаа. Энэ журмын дагуу Улсын Их Хурлын гишүүний төсвийг төлөвлөж Төсвийн тухай хуульд заасны дагуу жил бүр бид Улсын Их Хурлаар батлуулдаг. Асууж байгаа асуултын гол санаа бол Улсын Их Хурлын тойргоос сонгогдсон гишүүд, намын жагсаалтаар сонгогдсон гишүүдийн хооронд ялгаа байна уу гэж асууж байна гэж ойлгож байна.

Тэр хоёрын хооронд ялгаа байгаа. Намын жагсаалтаар сонгогдсон гишүүдийн төсөв, яг тойргоос сонгогдсон гишүүдийн төсөвтэй яг адилхан. Гэхдээ нэг юмаар ялгагдаж байгаа. Тойргоос сонгогдсон гишүүд тойрогт ажиллах зардал гишүүн бүр дээр 90 сая төгрөгийн зардал нэмэгдэж байгаа. Түүнээс бусад зардлаар бүгд адилхан байгаа. Улсын Их Хурлын гишүүн бүрд нэг туслах, нэг зөвлөх, хоёр бие төлөөлөгч байгаа. Тойргоос сонгогдсон ч бай, намын жагсаалтаар орж ирсэн ч бай ялгаагүй адилхан ажиллаж байгаа, цалингийн фонд нь ч байгаа. Үүнийгээ гишүүн өөрийнхөө төсвийг өөрийнхөө үзэмжээр зарцуулдаг ийм зохицуулалт байж байгаа.


Судалгааны төв дээр бид нийтдээ даргатайгаа нийлээд 14 хүн ажиллаж байна. Бид нар Судалгааны төвөө зөвхөн 14 хүний хүрээнд энэ Их Хурлын хэрэгцээг хангаж чадахгүй юм. Тийм учраас бодлогын чиглэлийн судалгаануудыг бусад эрдэм шинжилгээний байгууллагууд, их, дээд сургуулиуд, бие даасан судлаачдыг хамруулдаг болъё гэсэн чиглэлээр журмын төсөл боловсруулаад, өнгөрсөн жил энэ судалгаан дээр гаднын байгууллагаар судалгаа хийлгэе гээд 180 сая төгрөг шиг санагдаж байна, ийм мөнгө төсөвлөсөн. Энэ чиглэлээр Их Хурлаас тогтоогоод, Даргын дэргэдэх зөвлөлөөр хэлэлцүүлээд ийм, ийм чиглэлээр судалгаа хийлгэе гээд тогтоогоод өгвөл тэр байгууллагуудаар хийлгэдэг байх ийм журмын төслийг хүргүүлсэн байгаа. Энэ удахгүй Их Хурлын даргын зөвлөлөөр хэлэлцээд гарвал бид судалгаан дээр арай өөр чанарын судалгаа хийх байх.

Манай өөрийн судалгааны судлаачид гишүүдийн гаргасан хүсэлт болоод тухайн чуулганаар хэлэлцэж байгаа асуудалтай холбоотой богино хэмжээний мэдээлэл, лавлагаа маягийн судалгаануудыг гаргаж өгөхөөр зохицуулж явуулж байгаа. Гэхдээ өнөөдөр гишүүд өөрсдөө судалгаагаа өгч байгаа, ийм судалгаа хийгээч ээ гээд захиалгаа өгөхөөр бид нар өөрсдийнхөө бололцооны хэмжээнд судалгаа хийж өгч байна л даа. 


Ер нь Улсын Их Хурлын гишүүдэд хууль санаачлах арга хэмжээнд нь зориулаад төсөвт нь 25 сая төгрөгийн нийт мөнгөн дүн тавьчихсан байдаг. Түүний 10 сая төгрөг нь хуулийн төсөл боловсруулах, 5 сая нь гадаад туршлага судлах ч гэдэг юм уу, иймэрхүү зүйлд зарцуулдаг. Энэ хэмжээндээ гишүүд өөр, гаднын байгууллагуудаар өөрсдөө судалгаа хийлгэх бүрэн боломж байгаа.


Мэдээлэл, үйлчилгээ, удирдлагын төв гээд төв байгуулагдсан. Бид өнгөрсөн оны 3 дугаар сараас Улсын Их Хурлын Тамгын газрын үйл ажиллагаанд бизнес ре-инженерчлэл гэдэг ийм үнэлэлт, дүгнэлт өгч явж байна. Өнөөдөр бид энэ ажиллагааг дуусгах ойн дээрээ дөхөж байгаа. Бид Тамгын газрын үйл ажиллагааг оновчтой болгоё, нэг хүн дээр хэчнээн ажил явагдаж байгаа вэ гэдгийг судалъя, дээр нь нэмэгдээд явуулж байгаа ажиллагаагаа үйл ажиллагааны давхардал байхгүй болгоё, бүтэц, үйл ажиллагааг оновчтой болгоё гэдэг чиглэлээр энэ юмыг хийж явуулж байгаа юм. Энэ чиглэлээр бид нар эхний ээлжид мэдээлэл, сурталчилгаа, үйлчилгээний төвийг байгуулсан. Одоо ямар нэгэн ажилтнаас хамаараад тухайн ажил зогсдог байдаг ч юм уу, эсвэл Улсын Их Хурлаар хэлэлцэж байгаа асуудал, мөн эргэлтэд орчихсон байгаа албан тоот гэдэг юм уу, энэ асуудлууд ямар нэгэн байдлаар түргэн шуурхай, саадгүй шийдэгдэж байдаг ийм чиглэлийн юмнуудыг бид хийе гэдгээр энэ ре-инженерчлэлийн чиглэлээр явуулж байгаа юм. 


А.Бакей: -1 минут нэмж өгье.


Б.Болдбаатар: -Одоо хамгийн түрүүнд ирж байгаа бичиг гэхэд олон шат дамжлага байхгүйгээр шууд шийдвэрлэх хүн дээрээ очиж байдаг ийм л чиглэлийг барьж байгаа. Олон шат дамжлагагүй болгох л ийм зорилго агуулж байгаа. Тийм учраас энэ чиглэлээр Улсын Их Хурлын үйл ажиллагаа илүү шуурхай болно гэж бид төлөвлөж байгаа юм.


А.Бакей: -Видео бичлэгээр үйлчилж болох уу гээд байсан. Гишүүд энд тэнд өгсөн ярилцлага, хэлэлцүүлэг.


Б.Болдбаатар: -Улсын Их Хурлын гишүүдийн өрөө болгонд юнивишн, скай медиа тавих гээд бид бэлтгэл ажлыг хангаж байна. Энэ хүрээнд бид нар бас гишүүдийг хуралдаж байгаа чуулганы хуралдааныг ухрааж үзэх боломжоор хангачихсан багаа. Тэгээд тэндээсээ бичлэг хийх техникийн боломж байгаа. Дээр нь нэмэгдээд цахим парламент төслийн хүрээнд бид нар дуу, дүрсний өндөр хэмжээнд бичлэгээ хийж байгаа. Эндээс өөрийнхөө хэлж, ярьж байгаа үг, сонирхсон асуудлын бичлэгийг авах боломж нээлттэй байгаа.


Манай Хуралдаан зохион байгуулах албаныхан маань хуралдааны тэмдэглэлийг 7 хоногт багтаагаад интернетэд оруулж байгаа тэндээс бас өөрсдийнхөө хэлсэн үгийг софт хэлбэрээр нь авах боломж бас байгаа.


А.Бакей: -Цог гишүүн.


Л.Цог: -Их Хурлын манай Байнгын хороо жилдээ нэг удаа л эд нартаа хандаж байгаа хандлага энэ л дээ. Зовлонг нь сонсох, хүсэлтийг нь сонсох, юм байвал шүүмжлэх ийм ганц олдож байгаа боломж л доо. Монголын парламент 25 дахь жилдээ ажиллаж байгаа, харьцангуй залуу. Энэ 25 жилийн түүх бидний алган дээр л байна. Ялангуяа би бас алба хашиж байсан хүнийхээ хувьд тэднийхээ хүсэлт, зовлонг ойлгох хүний нэг гэж бодож явдаг. 


Ер нь би хоёр жил шүүмжилж байгаа нэг юм байгаа. Энэ Тамгын газарт хамгийн хэцүү юм бол, бидний Их Хурлын ажил бүхэлдээ цаасны эргэлт байгаа юм. Маш их хэмжээний мөнгө үрэн таран хийгээд дор нь хаядаг. Үүнийг хасах боломжийн тухай юу гэж бодож байна вэ? Би өнөөдөр дахиад л асууя гэж бодож байна. Хэрэггүй гэж үзэж байгаа юм уу, үнэхээр их юм хаяж байгаа шүү. Хараа муутай хүн харахааргүй жижигхэн шивэлт ирдэг, тэгээд ингээд л хаягдчихдаг. Энэ их зардал, мөнгө чинь бидний арвилан хэмнэх гэдэгтэй хамаагүй байдаг юм уу гэж бодмоор байгаа юм. Би хоёр, гурав дахиа хэлж байгаа юм. Үүнийг би асуулт болгож хэлмээр байна.


Дараагийн нэг юм бол ерөнхийдөө төсөвтэй холбогдолтой Тамгын газрын маань хэрэгцээ санасан хэмжээнд батлагдаагүй байх гэж ингэж  боддог юм. Ер нь дэмжих юмаа бидэнд сайн хэлээч ээ. Түрүүчийн тайланд юу гэж бидэнд тавиад, юу нь биелээгүй вэ гэдгийг цомхон хэлэх боломж байна уу?  Бид та бүхэнд юу хэрэгтэй, юу хэрэггүй байна гэдгийг сайн мэдэхгүй шүү дээ. Энэ боломжийг л ашиглаж хэлэх юм биш үү гэж бодож байна. Түрүүчийн яриад болохгүй гэсэн юм дахиад давтан энд яригдаж байгаа юм байна уу гэдэг ийм юм надад сонин байна.


Ер нь Их Хурлыг Тамгын газаргүй төсөөлөх арга байхгүй. Хамгийн гол нь Тамгын газрын ажилтнууд бүхэлдээ төрийн албан хаагчийн нэгэн адилаар сонгуулийн дараа солигддог ийм байж болмооргүй байгаа юм. Гэхдээ л ялсан, олонх болсон гээд ингээд солиод байдаг юм манай энэ 25 жилийн хугацаанд гарлаа л даа. Үүнийг цаашдаа анхаарах ёстой болов уу гэж боддогоо давхар хэлчихье. Санал, асуулт хоёр хамт ярьсан гэж бодоорой.


А.Бакей: -Хариулах уу.


Б.Болдбаатар: -Цог гишүүний асуултад хариулъя. Цог гишүүн үнэхээр зөв, зүйтэй асуулт асууж байна гэж үзэж байна. Яагаад гэхээр манай Их Хурлын үйл ажиллагаанд хэлэлцэж байгаа хууль, тогтоолын төслүүдийг цаас хэлбэрээр авч нэлээн их цаасны хэрэглээтэй байдаг гэдэг нь үнэхээр үнэн. Бид сүүлийн хоёр жил цаасыг багасгах чиглэлээр нэлээдгүй арга хэмжээ авч явуулсан гэж үзэж байгаа. Жишээлбэл, гишүүдэд зориулсан iPad нь суурилсан MyParl гэдэг апликешн, программ байгаа. Энэ дээр бид хэлэлцэж байгаа хууль, тогтоолын төслүүдийг илүү түлхүү софт хэлбэрээр оруулдаг байя гэж төлөвлөж ажиллаж байгаа.


Хуулийн төсөл өргөн баримагц Байнгын хорооны санал, дүгнэлт, ажлын хэсгийн санал, дүгнэлт гармагц нь бид шууд байрлуулдаг ийм хэлбэр рүү оруулж байгаа юм. Зарим тохиолдолд өргөн барьж байгаа хуулийн төсөл, Улсын Их Хуралд шийдвэрлүүлэхээр оруулж байгаа асуудлууд маш том хэмжээтэй орж ирдэг. Жишээлбэл, Монгол Улсын төсвийн төсөл байна. Өнөөдөр гэхэд сая ярьж байсан Засгийн газрын үйл ажиллагааны хэрэгжилтийн тайлан гээд маш зузаан материал орж ирж байгаа юм. Үүнийг цаасаар хэвлэж тараахад маш их хүндрэл гардаг. Нэгдүгээрт, цаг хугацаа, дээр нь хөрөнгө мөнгө энэ юмнууд байдаг учраас. Тэгээд үүнийгээ хэлэлцээд л тэр цаас хэрэггүй болж байх жишээтэй. Тийм учраас бид нар аль болохоор цаасгүй технологи рүү шилжиж оръё гэдэг энэ чиглэлээр ажиллаж байгаа. Хамгийн гол нь гишүүд маань үүнд дадах хэрэгтэй байна. Тэгэх юм бол бид нар цаасгүй технологид ороход Тамгын газар бэлэн байгаа.


Хоёрдугаарт гэвэл, сая Цог дарга маань бидэнд тулгарч байгаа хүндрэл, бэрхшээл юу вэ гэж бас асуулаа. Хамгийн түрүүнд манай Тамгын газрын ажилтнуудын ажиллах нөхцөл бололцоо. Зөвхөн Тамгын газар ч гэлтгүй, ер нь Төрийн ордонд ажиллаж байгаа манай Улсын Их Хурлын гишүүд, түүнд үйлчилж байгаа зөвлөх, туслахууд, намын бүлгийн ажлын алба энэ хүмүүст хамгийн түрүүнд тулгарч байдаг асуудал бол байр, савны асуудал, өрөө, тасалгааны хангамжийн асуудал байдаг. 


Бид стандартад заасан норматив хэмжээг барьж ажиллаж чаддаггүй. Хамгийн жижиг өрөөнд л манай Тамгын газрын гурваас дөрвөн ажилтан сууж байх жишээтэй. Энэ асуудлыг бас Их Хурлын даргын зөвлөл дээр яриад шийдээрэй гэдэг чиглэлийг өгчихсөн, бид нар холбогдох албан тушаалтанд нь саналаа тавьчихсан байгаа. Дээр нь Төрийн ордны, Их Хурлын ордны шинэ барилга баригдах юм бол энэ асуудлыг нэг мөр шийдэх боломж байгаа юм болов уу гэж харж байгаа.


Дээр нь бас нэг юм байгаа. Улсын Их Хурал сүүлийн жилүүдэд маш ухамсартай хандаж өөрт оногдсон төсвөө зарцуулж ирсэн гэж үзэж байгаа. Харамсалтай нь улс орны эдийн засаг сүүлийн жилд хүндэрсэнтэй холбогдуулаад хөрөнгө оруулалт маань улсын хэмжээгээр тусаж чадахгүй байгаа. Жишээлбэл, өнөөдөр бидний хүссэн техник, технологийн шинэчлэлийг бид гаднын зээл, тусламжийн хүрээнд л явуулж чадаж байна. Түүнээс биш, улсын төсвөөс худалдаад авчихсан юм сүүлийн хоёр жил гараагүй гэж хэлж болно. 2013 онд бид 50 компьютер л худалдаж авсан. Өөр сүрхий юм аваад техникийн шинэчлэл хийсэн юм байхгүй. Өнөөдрийн байдлаар бидний хэрэглэж байгаа компьютер гэхэд техникийн шаардлага хангахаа больчихсон ийм компьютер бидэнд ашиглагдаж байгаа. Тэгээд төсөвт мөнгө байхгүй учраас энэ зовлон байгаа гэдгийг л хэлмээр байна.


Боловсон хүчний асуудал дээр бид ер нь төрийн жинхэнэ ажилтныг тогтвор суурьшилтай ажиллах чиглэлээ баримталж ажиллаж байгаа. Ямар нэгэн улс төрийн шалтгаанаар нэг ч хүнийг халж сольсон ийм тохиолдол байхгүй гэдгийг би хариуцлагатайгаар хэлье. Манайд ажиллаж байгаа Тамгын газрын ажилтнууд харьцангуй, бусад төрийн албан хаагчдыг бодвол өндөр мэргэшсэн ийм ажилтнууд байгаа. Бид нар харин, бусад яам, Тамгын газруудтай хамтран ажилтан сэлгэн ажиллуулах энэ ажлыг хоёр жил.


А.Бакей: -Нэмэх үү?


-1 минут нэмье.


Б.Болдбаатар: -Ажилтан сэлгэн ажиллуулах гэрээг Гадаад харилцааны яам, Батлан хамгаалах яам, Хууль зүйн яамтай хамтраад хийж явуулж ирсэн. Жишээлбэл, манай Гадаад харилцааны хэлтсийн хоёр ажилтан гадаад орнуудын Элчин сайдын төлөөлөгчийн газар ажиллаж байна. Гол санаа нь юу вэ гэхээр, Их Хурлын Тамгын газарт ажилладаг ажилтнууд яг салбарын асуудлаа газар дээр нь очиж мэдэрдэг, салбарын төрийн байгууллагын ажилтнууд Их Хурал дээр ирээд хууль тогтоох үйл ажиллагаа яаж явагддаг юм бэ, үүний онцлог байдал юу байдаг юм бэ гэдгийг мэдэрдэг ийм байгаасай гэж хүсэж байгаа. Тэгээд энэ чиглэлээр ажиллах юм бол бас тодорхой хэмжээгээр энэ хууль тогтоох үйл ажиллагаанд мэргэжил, арга зүйн зөвлөгөө өгөхөд тус дөхөм болох байх гэсэн санаагаар ийм хүмүүсийг ажиллуулж байна. Баярлалаа.


А.Бакей: -Батцэрэг гишүүн асуулт.


Н.Батцэрэг: -Манай байнгын ажиллагаатай парламентын 25 жилийн түүхийн архивын бүрдүүлэлт цэгцтэй сайн явдаг биз дээ? Би ийм юм асуух гэсэн юм. 1991 оны зун шинэ Үндсэн хуулийг ард нийтийн хэлэлцүүлэг явуулсан шүү дээ. Тэгээд янз бүрийн, хамт олноороо, байгууллагаараа гэх мэтчилэн иргэд хуралдаад, цуглаад санал, бодлоо тусгаад түүнийгээ Улсын Бага Хуралд ирүүлж байсан л даа. Жишээлбэл, би иргэнийхээ хувьд өөрийнхөө хувийн саналыг нэлээн зузаан бичээд ирүүлж байсан юм. 1999 онд Үндсэн хуулийн 7 нэмэлт хийх гээд, тэр үед Үндсэн хууль хэлэлцэж байсан тухай асуудлаар би архив руу хандаж байхад миний бичиж ирүүлж байсан юм байсан юм. Одоо байхгүй ч юм шиг байдалтай байгаад байх шиг байгаа юм. Би гэхдээ сайн лавлаагүй байна л даа. 



Үндсэн хууль хэлэлцэж баталсан тэр бүх иргэд, байгууллагуудаас ирж байсан зүйл бүгд архивт байгаа юу? Хаана, юунд орж үзэх вэ? Ер нь архивтай холбоотой асуудлаар жаахан яриадахаач, Болдбаатар дарга аа.


Хоёрдугаарт, парламентын гадаад харилцаанд, би Монгол-Финляндын парламентын бүлгийн дарга хийдэг. Нарантунгалаг дарга мэдэж байгаа. Өнгөрсөн жил явах гээд төсөв батлагдчихсан байсан. Тэгээд цаг үеийн нөхцөл, ажлын байдлаас болоод манай төлөөлөгчид Финляндад айлчилж чадаагүй. Энэ жил төсөв байхгүй. Сая Финляндын талтай холбогдсон чинь урилгаа нотлоод байгаа, бас ярьж хэлмээр, уулзмаар юмнууд байна. Финляндад айлчилж болох уу, үгүй юу? Уг нь ноднин төсөвтэй, Их Хурлын даргын захирамж гарсан билүү, ямар ч гэсэн явахад бэлэн, тов тогтоод Элчин сайдыг тэнд  ажиллуулаад нэлээн ажил эхэлчихсэн байсан юм. Одоо ч тэр ажлаа очиж хиймээр байдаг ийм зүйлүүд байна.


А.Бакей: -Хариулъя.


-Эхлээд Болдбаатар дарга, дараа нь Нарантунгалаг дарга хариулъя.


Б.Болдбаатар: -Манай архив бол харьцангуй нэлээн их баримт бичиг бүрдүүлсэн ийм архив гэж ойлгож байгаа. Дээр нь манай архив дээр цахим архив гэдэг төсөл хэрэгжиж байгаа. Бидэнд, мөн түрүүн дурдсан Койка-тай хамтраад “Цахим архив” гэдэг төсөл хэрэгжүүлээд дууссан байгаа. Харамсалтай нь тэнд ажиллаж байсан программ нь төслийн хугацаа дууссан учраас шаардалт дууссан ийм асуудал гарсан.


Ер нь 1992 оноос хойших Улсын Их Хурлын бүх л гаргасан шийдвэр, хэлэлцэж байсан бүх материалуудыг скайнердаад дуусчихсан. Одоо зөвхөн цахим архивын программд хийчихвэл энэ материалуудыг ашиглах боломж бүрдэж байгаа. 1990-1992 оны материалуудыг бид зарим хэсгийг нь скайнердаж цахим архивт оруулахаар бэлдэж байна, зарим нь арай болоогүй байгаа. Үүнийгээ энэ жилдээ хийж дуусгах ийм зорилго тавьчихсан байгаа. 



Бид дан ганц өөрийн хүчээр хийж дийлэхгүй байгаа учраас гаднаас гэрээт ажилтан авч скайнердуулах ажлыг хийж байгаа. Ер нь таны ярьж байгаа Ардын Их Хурлаар хэлэлцэж байсан үеийн болоод Улсын Бага Хурлаар хэлэлцэж байсан үеийн бүх материалууд манай архивт бүгдээрээ байгаа. Түүнийг хайгаад олоод авч болно гэж үзэж байгаа.


-Гадаад харилцаатай холбоотой Финляндын асуудлыг Нарантунгалаг хариулчих.


А.Бакей: -Батцэрэг гишүүн тодруулъя.


Н.Батцэрэг: -Үндсэн хуулийн 15 жилийн ойгоор Ханс Зайдлийн сантай хамтраад CD гаргасан байдаг шүү дээ. Тэр дотор яг 1990-1991 оны зун, 1991 оны хаврын чуулганаар Улсын Бага Хурлаар Үндсэн хууль хэлэлцэж байсан 1992 оны намар, тэгээд 1992 оны өвлийн хэлэлцүүлсэн нь бүгд орж чадсан уу? Цаасан материал нь бүгд дижитал болж чадсан байдаг юм болов уу? Архиваа хэн хариуцдаг юм бэ? Бид нар бас Үндсэн хуулийн нэмэлт гээд ярьж байхад бас үзэх харах, сонсох юмнууд нэлээн хэрэгтэй байгаа шүү дээ. Тэгээд үзэхээр зарим юмнуудаа авч чадахгүй байж мэдэхээр байгаа юм.


А.Бакей: -Нэмж хариулъя.


Б.Болдбаатар: -Ханс Зайдлийн сангаар хийсэн материалыг би сайн мэдэхгүй байна. Бүх материал орсон уу гэдгийг нягтлах шаардлагатай байна. Ер нь одоо бидний архив дээр байгаа тухайн үед хэлэлцэж байсан бүх материалыг бид өөрсдийнхөө цахим архивт л оруулъя гээд байгаа юм. Цаасаар хадгалах нэлээн их архивын материал байгаа. Гэхдээ ер нь цаасаар авах боломж байгаа л даа. Яг Ардын Их Хурлын хэлэлцэж байсан материалууд тэр хэвээрээ манай Их Хурал дээр хадгалагдаж байгаа. Тийм учраас одоо олоод цэгцлээд авах ийм л юм байгаа.


А.Бакей: -Дараа нь тодруулаад хариу өгье.


-Нарантунгалаг дарга, 3 дугаар микрофон дээр.


Ц.Нарантунгалаг: -Батцэрэг гишүүний асуултад хариулъя. Улсын Их Хурал дахь Монгол-Финляндын парламентын бүлгийн төлөөлөгчдийг Финлянд Улсын парламентад айлчлуулна гээд өнгөрсөн оны төлөвлөгөөнд байсан гэж Батцэрэг гишүүн өөрөө хэлсэн. Яг явах болсон, манай дотоодоос шалтгаалаад энэ арга хэмжээ хэрэгжээгүй. Гэхдээ 2015 оныход орсон, хоёр хүн дөрвөн хоногоор гээд орсон байгаа. Тийм болохоор асуудал байхгүй. Та айлын талаас холбогдсон ямар нэгэн бичиг цаас байвал өгөөрэй. Байхгүй байсан ч гэсэн бид нар өөрөө зохион байгуулбал боломжтой, хэрэгжинэ. Хоёр хүн, төсөв мөнгө нь байгаа гэсэн үг.


А.Бакей: -Самбуугийн Дэмбэрэл гишүүн асуулт асууна.


С.Дэмбэрэл: -Тамгын газрын үйл ажиллагаанд би сэтгэл хангалуун явдаг. Гэхдээ энд танихгүй хүмүүс байна. Би таньдаг хүмүүс байна гэдэг чинь, би та нартай ажилладаг гэсэн үг. Танихгүй хүмүүс байна. Тэр хүмүүсээс би асуулт асууя. Хамгийн наад талд байгаа тэр залуу, түүний дараа байгаа эмэгтэй хоёр яг юу хийдэг юм бэ? Би бусдыг нь мэднэ. Би Норовдондогтой ажилладаг, Дашдоржтой ажилладаг, мэдээж Болдбаатартай, нүдний шилтэйг мэднэ.


Нэгдүгээр асуулт, танайхыг хариуцсан, та хоёрын хариуцсан юм чинь юу байдаг юм бэ гэсэн нэг ийм асуулт байна.


Хоёрдугаарт, түрүүн нэг гишүүн ярилаа. Цалин чинь бага байна. Их Хурлын гишүүд цалингаа нэмүүлэхээс нэрэлхээд хэлдэггүй юм. Хэлдэг хүн нь би. Тэгээд юу гэж боддог юм мэдэхгүй. Хүн сайн цалин авч байж сайн ажилладаг шүү дээ. Тэгэхээр Тамгын газрын нийт ажилтнуудын цалинг нэмэх. Хоёрдугаарт, Тамгын газрын нийт ажилтнуудыг гадагшаа, дотогшоо сургах. Ялангуяа гадагшаа явуулж адилхан коллегиудтай, бусад орны гадаад харилцаатай парламент. Би Болдбаатар руу хэд хэдэн удаа явуулсан. Өөрөөр хэлбэл, Тамгын газрын ажилтнуудыг сургадаг бүр олон улсын, Их Хурлын, парламентын ажилтнуудыг сургадаг олон улсын төвүүд байна. Мөнгөтэй юм байна. Тэгэхээр Болдбаатар юу гэж хэлдэг вэ гэхээр энэ их өндөр үнэтэй юм, манайд төсөв байхгүй гэж хэлнэ. Хүнээ сургах энэ тал дээр нь төсөв, мөнгөө яаж нэмэх гэж байна вэ гэсэн ийм хоёрдугаар асуулт.


Гуравдугаарт, гадаад харилцаа их тодорхой асуулт. Өнөөдөр олон улсын парламентын, IPView-аас гадна хэчнээн байгууллагатай ажиллаж байна вэ? Тэгээд нийт Тамгын газрын Улсын Их Хурлын гадаад харилцааг, сая ажилладаггүй парламент хоорондын тэдгээр бол худлаа. Тэр чинь явдаггүй юм билээ. Хэн нэгэн хүн байнга л. Гэтэл Их Хурлын гишүүд би жишээлбэл, Монгол-Латвийн парламентын бүлгийн дарга нь л даа. Гэхдээ би яаж түүнтэй харьцаа тогтоох юм бэ.

Үүнийг орхиод ер нь  IPView-аас гадна парламентуудын өөр ямар орнуудтай манай гадаад харилцаа ажиллаж байна вэ? Тэгээд Болдбаатарын нийт Тамгын газарт Их Хурлын гадаад харилцаа саяын миний хэлсэн хүмүүсээ сургахаас авхуулаад номын сан хүртэл мэдээллийн асар их эх үүсвэр байна. Энэ бүх чиглэлээр нь Гадаад харилцааны хэлтэс яаж тус болдог юм бэ гэсэн ийм асуулт байна. Баярлалаа.

А.Бакей: -Дэмбэрэл гишүүний танихгүй хүмүүс ээлж дараагаар өөрсдийгөө танилцуулаад, ямар ажил эрхэлдгээ хэлье.

Б.Болдбаатар: -Би танилцуулаад явчихъя даа. Энд мэдээж, манай Тамгын газрын хэлтэс, албадын дарга нар сууж байна. Таны хэлсэн, цаана сууж байгаа нь Дотоод аудитор. Дотоод аудитор гишүүдтэй тэр бүр ажиллаад байдаггүй, манай Тамгын газрын санхүү болоод хууль тогтоомжийн үйл ажиллагаа хэрхэн явж байгааг хянаж байдаг ийм хүн байгаа. Төсвийн тухай хуулиар шинээр нэмэгдэж орж ирж байгаа хүн байна.
Норовдондогийг бүгдээрээ мэдэж байгаа. Судалгаа, шинжилгээний хэлтсийн дарга. Норовдондог даргын доор Судалгаа, шинжилгээний алба, номын сан, архив ажилладаг. Дараагийнх нь, Элбэгзаяа. Таны хамгийн сайн сонирхдог хүн байгаа. Мэдээлэл, технологийн хэлтсийн дарга Элбэгзаяа. Ийм хүмүүс байгаа.

Цалин хангамжийн асуудал дээр, ер нь тавигдаж байгаа шаардлагатайгаа дүйцүүлээд бодвол манай Тамгын газрын ажилтнууд хангалттай цалин авч чаддаггүй. Сүүлийн үед эдийн засгийн хүндрэлтэй байдал, үнийн өсөлттэй холбогдуулаад Тамгын газрын ажилтнууд байнга л цалин мөнгөний дутагдалтай байдал гардаг. Гэхдээ энэ ганцхан Тамгын газар биш, нийт төрийн албан хаагчдын хэмжээнд явагдаж байгаа үзэгдэл гэж бодож байгаа. Тэгээд үүнийг нэгдсэн журмаар шийдэх байлгүй дээ. Хэрвээ Улсын Их Хурлын гишүүд маань үүрэг даалгавар өгөөд Тамгын газрын ажилтнуудын цалин хангамжийг Их Хурал тогтоодог болъё гээд ийм чиглэл өгвөл бид нар бас ийм чиглэлийн юмыг боловсруулж байгаа юм байгаа. Гэхдээ энэ дээр тодорхой шийдвэр гарах шаардлагатай байгаа.

Хүн сургах тухай асуудал дээр Дэмбэрэл гишүүн олон санал тавьсан л даа. Байнга мейлээр санал ирж байдаг юм. Парламентын ажлын албадын ажилтнуудыг сургаж байдаг гээд. Ард нь байгаа мөнгөн дүн бас өндөр хэмжээтэй. Бид үүнийг хийхэд бас л төсвийн асуудалтай тулгардаг нь үнэн. Өөрсдийнхөө боломжийн хүрээнд бид жишээлбэл, олон улсын байгууллагууд, хандивлагч байгууллагууд, бусад орнуудын Тамгын газруудтай хамтран ажиллах чиглэлээр байгуулсан гэрээ, протоколынхоо хүрээнд хүмүүсээ явуулж сургаж байгаа. Гадаадад явуулж сургаж байгаа хүмүүсийн тоо ажлын байраас гадна гадаадад сурсан хүн нь 77 хүн өнгөрсөн жил хамрагдсан байгаа юм. Тэр дундаа Баялгийн орлогыг ажиглах хүрээлэн, Бүгд Найрамдахчуудын Улсын хүрээлэн байгаа. Энэ чиглэлээр гэхэд манайд саяхан хүртэл дөрвөн хүн Вашингтонд очоод сургалтад  хамрагдаад ирсэн байгаа. Бид аль болохоор туршлага судлах, бас мэргэжил дээшлүүлэх чиглэлээр ажиллая гэсэн бодол, чиглэлтэй явж байгаа.

-Гадаад харилцааны тухай асуудлыг манай Нарантунгалаг хариулчих.

Ц.Нарантунгалаг: -Асуултад хариулъя. Олон улсын парламентын холбооноос гадна парламентын бусад ямар байгууллагатай холбоотой вэ гэж байна. Монгол Улсын Их Хурал-Ази, номхон далайн парламентын холбоо, Азийн парламентын Ассамблейтай холбоотой албан ёсны гишүүн нь холбоотой ажилладаг. Тэндээс зохион байгуулж байгаа хурал, семинарт манай Их Хурлын гишүүд оролцдог.

Та хоёр талын бүлгүүд ажилладаггүй гэж байна. Хоёр талын бүлгүүд ажилладаг. Улсын Их Хуралд өнөөдөр нийтдээ 60-аад парламентын бүлэг байгаа. Таны ахалж байгаа Монгол-Латвийн парламентын бүлэг бол үйл ажиллагаа явуулдаггүй. Түүнийг би мэдэж байна. Яагаад үйл ажиллагаа явуулдаггүй вэ гэхээр парламентын бүлгүүд идэвхтэй харилцаж ажиллах үндсэн суурь нь тухайн хоёр улсын харилцаа нь эхлээд идэвхтэй байх шаардлагатай байдаг юм. Та түүнийг мэдэж байгаа. Монгол-Хятад, Монгол-Орос, Монгол-Япон, Монгол-Америк, Монгол-Солонгос гээд л явж байна. Монгол Улсын нөгөө улстай харилцаж байгаа харилцаа идэвхтэй байхад тэр дотор байгаа бүлэг маш идэвхтэй үйл ажиллагаа явуулдаг. Манай хэлтэс ерөнхийдөө орон тоо нь 9, гэхдээ одоогоор ажиллаж байгаа нь 7 хүн. Бид нар, Их Хурлын гадаад харилцаа гэдэг бол миний ойлгож байгаагаар төрийн гадаад бодлогоор дамжиж хэрэгжиж байгаа том институц, том харилцаа гэж ойлгодог. Маш идэвхтэй, ер нь сайн ажилладаг. Зогсоо зайгүй, бүх нийтийн амралтын өдрөөр ч ажилладаг, хагас бүтэн сайнгүй ч ажиллаж байдаг.

Тамгын газрын гадаад харилцаандаа бид анхаардаг. Яагаад гэхээр угаасаа манай хэлтсийн эрхэлж байгаа асуудал бол Их Хурлын гадаад харилцаа, дараа нь Монголын парламентын бүлгэм, таны хэлсэн хоёр талын бүлгүүд байдаг. Дараа нь Тамгын газар гээд байдаг. Тамгын газрынхаа зөвхөн харилцаа гэхгүй, хамтын ажиллагаа, одоо жишээлбэл, Койка-гийн энэ хэрэгжүүлж байгаа цахим төсөл, бусад байгууллагуудтай хэрэгжүүлж байгаа сургалт бүх юманд манайх оролцож ажилладаг. Койка, Жайка, Монгол Улсад байгаа бүх олон улсын байгууллагууд, бүх Элчин сайдын яамд, Дипломат төлөөлөгчийн газар, эдгээртэй холбоотой ажилладаг.

А.Бакей: -Баярлалаа.

Гишүүд асуулт асууж дууслаа. Санал хэлэх гишүүд байвал нэрээ өгье.

-С.Дэмбэрэл гишүүнээр тасаллаа.

Сундуйн Батболд гишүүн.

Су.Батболд: -Би түрүүчийн хэлж байсан үгээ гүйцээгээд хэлчихье. Би түрүүн хэлсэн юман дээр Батзаяа намайг дуудаад, “гишүүн ээ, гарна” гэсэн гээд өдөр шөнөгүй дуудаад намайг нэвтрүүлэгт оруулах гээд байв аа. Би өөрийнхөө заваар л орно.

Хоёрдугаарт би юу гэж хэлэх гээд байна вэ гэвэл Их Хурлыг муулдаг юм зөндөө байна шүү дээ. Энэ 76-г чинь тэнэг мангараар нь дуудаад. Манайд хэвлэл, мэдээллийн алба ажиллаж байгаагийн гол нь юу вэ гэхээр, өөрсдийгөө магтан дуулах биш, эндээс гарч байгаа төрийн бодлого, хууль тогтоомж, шийдвэрийг ямар талаас нь яаж хүмүүст хүргэх вэ гэдэг дээр л ажиллах ёстой байхгүй юу. Түүнийг хэнээр яриулах юм бэ, хэн санаачилсан бэ, хэн юу гэж дуугарсан бэ, хэн нь ямар өнцгөөс харсан юм бэ гэдгийг олж хараад гаргахад гол нь байгаа юм. Би Хэвлэл, мэдээллийн албыг цаашаа ажиллана гэдэг нь тэр тал руугаа. Түүнээс бусад юмыг бид хангалттай нээлттэй ажиллаж байгаа учраас тэр бол явдаг юмаараа явна. Харин төрийн бодлогын үүднээсээ парламентын мэдээг бид нар ямар зорилгоор яаж, хэнд хүргэх вэ гэдэг асуудал дээр анхаарлаа хандуулаасай гэдэг утгаар хэлсэн юм.

Дараагийн нэг юм бол, өрөө тасалгааны асуудал байгаа юм. Би ойлгож байна, би өөрөө Хэрэг эрхлэх газрын дарга байж байсан, өрөө, тасалгааны асуудлыг мэднэ. Одоо Ерөнхийлөгч, Засгийн газар хоёрыг энэ ордноос шилжүүлэх асуудлыг манай Их Хурлаас яриач. Би Хэрэг эрхлэх газрын дарга байхдаа зөндөө ярьсан. Түүнээс хойш энэ бараг 10 жил дахиад яригдсангүй. Энэ гурван байгууллага нэг дор байгаа асуудал. Сая Баярцогт гараад явчихлаа л даа. Нэгдүгээрт, энэ аль ч улс оронд байдаггүй зүйл. Хоёрдугаарт, энэ байшинд чинь багтахаа болилоо. 00-д ч ачаалал дийлдэхгүй байна шүү дээ. Та нар анзаардаг уу, үгүй юу? Нэг хүнд эрүүл ахуйн шаардлагаараа нэг хүн ариун цэврийн өрөө хэдэн хүнд ноогдох ёстой, манай Их Хурал энэ ордонд чинь багтахаа болилоо шүү дээ. Үүнийг Их Хурлын Тамгын газар, Засгийн газрын Хэрэг эрхлэх газар, Ерөнхийлөгчийн Тамгын газар дахиж судлаад, ямар байдлаар шийдмээр юм бэ, энэ асуудлыг шийдэх хэрэгтэй байна.

Хоёрдугаарт, манай Байнгын хороо, Тамгын газар ордны асуудал юу болсон бэ? 10 жил боллоо шүү. Эрдэнэ сайд бид хоёр Кувейтэд очсон. Тэгээд Кувейтэд юу гэж амаа алгадуулсан бэ гэхээр, та нар эхлээд өгсөн юмаа ашиглаач ээ. Нэг ч юм эхлээгүй байж гээд. Кувейтын сан юу гэж байгаа вэ гэхээр энэ чинь парламентаас батлагдаад Сангийн яамнаас гараад сан руу ороод ирсэн. Бид нараас Сангийн яам жил бүр нөгөө мөнгө яасан бэ гээд тайлангаа нэхдэг гээд. Тэгээд энэ ерөөсөө хөдлөхгүй юм, Бакей дарга аа. Энэ ордон чинь  ачааллаа дийлэхгүй. Манай ордон гурван удаа баригдсан, зарим нэг хийц нь бараг модон хийц байгаа байх шүү. Зарим нь ашиглалтаас гарчихсан ийм ордон байгаад байдаг, тэгээд ордон барих асуудал нь ингээд хоцроод байдаг. Энэ дээр манай Их Хурлын Тамгын газар өөрөө анхаарлаа хандуулж хөөцөлдөхгүй бол хэн ч энэ тухай асууж ярихгүй шүү дээ.

Дараагийн нэг юм бол хувцаслалтын асуудал надад, Хэрэг эрхлэх газар, Ерөнхийлөгчийн Тамгын газар, манайх гээд, ядаж төрийн албан хаагчид нь ордон дотроо хувцас хунараа зохистой өмсөж явах хэрэгтэй шүү дээ. Хаана явж байгаа нь мэдэгдэхгүй хүмүүс байх юм. Эрэгтэйчүүд нь ядаж орж ирэхдээ зангиагаа зүүчихдэг байх хэрэгтэй шүү дээ. Эрээн мяраан, янз бүрийн хувцастай явж байх юм. Би бол аль ч улс орны Төрийн ордонд орж үзсэн. Арай ч тийм амралтын маягийн хувцастай явж байгаа тийм юм үзээгүй. Энэ бол ямар нэгэн байдлаар захиргаа гэж битгий ойлгоорой. Энэ бол аль ч улс орон хувцасны квоттой байдаг. Би Их Хурлын гишүүдийг ч бас шүүмжилдэг. Манай Төрийн ордон дотор, манай зарим Их Хурлын гишүүд чуулганы хуралдаан дээр сонин хувцастай орж ирдэг. Тэр хүн миний бүрэн эрхэд халдлаа гэж бодох байх. Би бол төрийн захиргааны албан хаагчид ордон дотор хувцасны квоттой байх хэрэгтэй. Эрэгтэй, эмэгтэйгүй. Тэгэхгүй бол энэ дотор чинь ер нь хаана явж байгаа юм бэ, гудамжинд яваад байгаа юм уу, эсвэл юунд яваад байна вэ. Томхон компаниуд хүртэл хувцасны квоттой шүү дээ. Хэн хэзээ орж ирэх вэ, ямар хувцас өмсөх вэ гээд. Энэ дээр би Болдбаатар даргыг бусад Тамгын газруудтай яриад бас өөр өөрсдийнхөө хэмжээнд яриад дүрэм, журамдаа оруулаач ээ. 

Энэ дотор уг нь дүрэм журам байдаг байсан. Коридороор бүх хүмүүс нь хэлхэлдээд явах юм. Хүн зөрөхийн арга байхгүй. Тэгээд чанга, чанга инээлдэнэ, утсаар хашгирч ярина. Ордон дотор шүү дээ. Энэ мэтийг шинээр авч байгаа ажилтан, залуучуудад сургах хэрэгтэй шүү дээ. Энэ чинь бизнесийн соёл шүү дээ, байгууллагын соёл. Энэ бол жижиг юмыг ярьж байж магадгүй, уучлаарай. Гэхдээ энэ жижиг биш гэж би бодож байгаа юм. Энэ бол Тамгын газруудын хариуцах ёстой үүрэг. Ийм юман дээр бас анхаарлаа хандуулаарай. 

Ер нь манай Тамгын газар сайн ажиллаж байгаа. Манай залуучууд сайн ажиллаж байгаа. Жишээлбэл, миний хамгийн үнэлдэг юм бол техник, технологийг шинэчилсэн явдал юм. Намайг анх Улсын Их Хурлын гишүүн болж ирэхэд бид нар чанга яригч маань sony-ынх байсан байхгүй юу. Тэгээд дундуур нь солиод Эрээний нэг юм авчраад тавьчихсан. 

А.Бакей: -Баярлалаа. 

-Батцэрэг гишүүн.

Н.Батцэрэг: -Товчхон санал хэлье. Би бас Их Хурлын Тамгын газрынхаа үйл ажиллагаанд сэтгэл хангалуун байдаг, сайн ажиллаж байгаа гэж боддог юм. Улсын Их Хурлын гишүүний бүрэн эрх гээд гишүүд дээр байгаа олон түмнээс шилжүүлж авсан эрх, үүргийн мандатыг хууль тогтоох байгууллагын үйл ажиллагаа болгож явуулахад энэ үнэхээр сайн ажилладаг Тамгын газаргүйгээр бас төсөөлөхгүй л дээ. Тэгэхээр Тамгын газар бол Их Хурлын гишүүдийнхээ бүрэн эрхийг хэрэгжүүлэхтэй холбоотой асуудал дээр өөрсдийн зүгээс хүлээж байгаа үүргээ хангалттай хэрэгжүүлж байгаа гэж ингэж бодож байгаа.

Ганц нэг жижиг саналууд хэлэхэд, жишээлбэл, Нарантунгалаг дарга зэрэгтэй санал солилцдог юм. Манай Гадаад харилцааны хэлтэс бол, бид хардаг шүү дээ. Хоёр талын бүлгүүд, бүлгэм, Их Хурлын даргын гадаад айлчлалын үеэр маш завгүй ачаалалтай харагддаг. Тэгээд сонирхоод асууж байхад жишээлбэл, Гадаад яамтайгаа хир ойрхон ажилладаг юм бэ, манай Гадаад харилцааны хэлтсийн ажилтнуудад цаашдаа дипломат карьер хийх бололцоо бий юу? Гадаад яаманд шинээр орж дипломат албанд карьер хийхээр бодож байгаа залуу боловсон хүчнүүд ажиллахдаа төрийн гадаад харилцаанд парламентын гадаад харилцаа нэг чухал байр суурь эзэлнэ шүү дээ. Тэгэхээр парламентын энэ гадаад харилцаан дээр хүмүүсээ хооронд нь ээлжилж сольж ажиллуулдаг практик байна уу? Бусад улс орнууд ямар байна вэ гэж асууж байхад манайд гаднаас сурмаар, манайд хэрэгжүүлмээр юмнууд их байдаг юм билээ.

Манайх яг нарийндаа Гадаад яам бол парламентын гадаад харилцаагаа жаахан хавсарга маягтай харсан, энд ажиллаж байгаа хүмүүсээ арай жаахан доогуур зэрэглэлтэй юм шиг үздэг зэрэг хандлага байдаг юм билээ шүү. Энэ дээр Бакей дарга зориуд анхаармаар юм билээ. Нарантунгалаг дарга ч гэсэн энэ дээр байгаа ажлын проблем юмнуудаа Их Хурлын удирдлага, Байнгын хороо зэрэгтэй сайн танилцуулах хэрэгтэй байгаа юм. Манай парламентын гадаад харилцаанд ажил хариуцаж байгаа хүмүүс бол цаашаа дипломат карьер хийгээд явах бололцоотой байх ёстой шүү дээ. Практик ч бий. Манай Гадаад харилцааны хэлтсийн дарга нар Элчин сайдаар томилогдоод ажилладаг л байсан. Дотор нь байгаа хүмүүс ирээдүйгээ сайн харсан, цаашдын үйл ажиллагаа нь ойлгомжтой зэрэг тийм байх хэрэгтэй. Тэгвэл илүү чадал чансаатай хүмүүс авна.

Дээр нь, Гадаад яаманд шинээр орсон хүмүүс парламентын гадаад харилцаагаар наад зах нь дадлага байдлаар ч тэр юм. Гадаад харилцаа бол өөрөө өргөн утгатай. Ийм учраас аль, аль байгууллагын гадаад харилцааных нь онцлог чиглэлийг мэдэх үүднээс магадгүй, Гадаад яаманд ажилладаг гадаад харилцааны албан хаагч, парламентын гадаад харилцааг хариуцдаг хүн гээд тусдаа биш, нэг цул байх ёстой шүү дээ. Ер нь боловсон хүчний бодлого талаасаа бол. Энэ зүйлүүдийг цаашид анхаарвал ямар вэ гэсэн бодолтой байгаа юм. Ийм саналтай байна.

А.Бакей: -Баярлалаа.

-С.Дэмбэрэл гишүүн.

С.Дэмбэрэл: -Нэгдүгээрт, Их Хурлын Тамгын газрын үйл ажиллагааг улам сайжруулахад хэрэгтэй хамгийн гол түлхүүр хүчин зүйл нь хүмүүс. Тийм учраас ажилтнуудынхаа цалинг нэмэх, ажилтнуудаа гадаадад сургах чиглэлээр иж бүрэн санал боловсруулж Даргын зөвлөлөөр хэлэлцүүлэх энэ асуудлыг Байнгын хорооны энэ хуралд тэмдэглээсэй гэж хүсэж байна.

Хоёрдугаарт, Их Хурлын Тамгын газрын судалгааны ажлын үр өгөөж сайн байдаг. Хүн ямар юм шаардана, яаж ийж байгаад л нэг юм өгчихдөг. Гэхдээ энэ судалгаа, шинжилгээнийхээ ажлыг Тамгын газар бэхжүүлэх шаардлагатай, дэмжих шаардлагатай байна.

Гуравдугаарт, Их Хурлын олон нийттэй харилцах ажил. Би тухайн үедээ Даргын зөвлөл дээр санал гаргаад тэгээд нэг төлөвлөгөө боловсруулсан. Олон нийтийн ажил маань зөвхөн Их Хурлын гишүүдийг телевизээр гаргахдаа биш. Их Хурал гэдэг институц 76 мангар гэж нэрлэгддэг институц хувь хүнийх нь мангар, ухаантай нь чухал биш, энэ институц юу хийдэг юм бэ, яаж ажилладаг юм бэ гэдэг процесс дунд нь харуулж байдаг тийм сонирхолтой интерактив тийм нэвтрүүлгүүд гаргавал зүгээр байх гэсэн ийм саналтай байна.

Дөрөвдүгээрт, Их Хурлын гадаад харилцааг ингэж ойлгож болохгүй ээ. Миний бодож байгаагаар Их Хурлын Гадаад харилцааны хэлтсийн ажлын 100 хувь гэж бодоход, цагийн 50 хувь нь Тамгын газартаа зориулах ёстой. Үүнийг Болдбаатар анхаарах ёстой. Энэ Тамгын газрын гадаад харилцаа сайн байж, бүхэлдээ Улсын Их Хурлын гадаад харилцаа сайн байх. IPView, Ази, номхон далай гэж хэлж байна. Би тодорхой жишээ ярья. GOPAC / Global Organization of Parliamentarians Against Corruption/  гээд Энхболд мэдэж байгаа, тийм ээ. Энэ ингээд л ерөнхийдөө унтарч байна. Бид хэд нэг удаа хуралд явсан. Үүнийг жишээлбэл, Их Хурлын гадаад харилцаа аваад явах ёстой шүү дээ. Байнга харьцдаг, мэдээлдэг.

Дээр нь, Дэлхийн банк, Олон улсын валютын сангийн Word parliamentarians network гэсэн ийм сүлжээ байгаа. Энэ сүлжээтэй яаж идэвхтэй ажилладаг юм бэ? Ганц нэг гишүүн тэнд ажиллаад нэмэргүй л дээ. Дээр нь би бүр өөрөө хоёр жилийн өмнө санаачлаад тэгээд хаясан. Тэр нь юу вэ гэхээр, Globe International   гээд. Бас л дутахгүй 100-н хэдэн парламентын орнууд байнга хуралдаж байдаг, тодорхой бүтээгдэхүүн гаргадаг ийм олон улсын байгууллага байна шүү дээ. Ийм чиглэлээс нь цаашдаа анхаарах хэрэгтэй. Түүнээс биш, байгаа шүү дээ гэж над уруу хэлэх шаардлага байхгүй. Гадаад харилцааны ажлаа сайжруул, гол цагийнхаа 50 хувийг Тамгын газарт зориул, олон төсөл, хөтөлбөр хэрэгжүүлэх, хүмүүсээ сургах, гадаад хүчин зүйлийг сайн ашиглах талаас нь маш их анхаараасай гэж бодож байна.

Хяналт шалгалтын ажлын хүмүүсийг би маш сайн мэднэ. Олон удаа хүмүүстэй нь хамт хяналт шалгалт хийсэн. Сайн ажилладаг. Хяналт шалгалтын хүмүүсийг харин одоо шинэ залуу хүмүүс дутагдах шинжтэй болсон байна шүү. Хяналт шалгалтын хэлтэст туршлагатай мундаг хүмүүс байна. Тэр хүмүүс чинь цагийн аясаар жишээлбэл, тэтгэвэр гээд яваад өгөхөд ард нь байх, тэр рүү орох залуучууд хэрэгтэй болно. Тэр хүмүүсийн цалин нь ямар байх юм бэ. Тэгэхээр энэ мундаг аналистуудыг авлаа гэхэд цалин бас саад болно шүү дээ. Цалинг нь төрийн ерөнхий жишигт явдаг юм гэхэд, хүмүүсийг ажиллуулдаг өөр нэг хөшүүрэг нь гадаад руу их явуулах, сайн сургах л байгаа шүү дээ. Энэ талаас нь онцгой анхаармаар байна. Ингээд дахиад хэлье. Тамгын газрынхаа үйл ажиллагаанд би сэтгэл хангалуун байдаг, хамтарч их ажилладаг. Цаашдын амжилт хүсье.

А.Бакей: -Баярлалаа. Ерөнхийдөө Улсын Их Хурлын Тамгын газрын үйл ажиллагааны талаар манай Улсын Их Хурлын гишүүд эерэг дүгнэлттэй байна. Гэхдээ зайлшгүй анхаарах ёстой асуудлуудыг асуулт тавих, санал хэлэх явцдаа хэллээ. Үүнийг би заримыг нь тодруулж хэлэх нь зүйтэй гэж бодож байгаа.

Улсын Их Хурлын Тамгын газар бол зөвхөн Улсын Их Хурлын даргын ажлын алба биш, бүхэлдээ Монгол Улсын Их Хурлын үйл ажиллагаа, үйлчилгээ эрхэлсэн ийм том байгууллага шүү. Зарим тохиолдолд тийм маягаар ажиглагддаг шүү. Их Хурлын дарга гэдэг чинь угаасаа өөрөө тусдаа ажлын албатай шүү дээ. Тэгэхээр үүнийг хаана, хаанаа анхаарах хэрэгтэй. Тамгын газарт ажиллаж байгаа хүмүүс гээд гишүүдийн хэлж байгаа санал бол бас нэг л юмыг хэлж байгаа шүү. Хандлагаа өөрчлөх хэрэгтэй. Үүнтэй би санал нэг байгаа.

Улсын Их Хурлын Тамгын газрын ажилтнуудын цалин хангамжийг сайжруулах, чадавхыг нь бэхжүүлэх тал дээр иж бүрэн санал боловсруулж, Улсын Их Хуралд оруулж шийдвэрлүүлэх талаар санал гаргаж байна. Энэ нь зүйтэй. Үүнийг та бүхэн бас ажил хэрэг болгоё. Тэгвэл Байнгын хороон дээр яриад шийдэж болно гэж бодож байна.

Улсын Их Хурын үйл ажиллагааг сурталчлах студи дээр Улсын Их Хурлын гишүүдийг жигд оролцуулах. Зөвхөн хууль тогтоох үйл ажиллагаа биш, ер нь Улсын Их Хурал гэж энэ том төрийн байгууллагын үйл ажиллагааг бүх талаас нь олон нийтэд ойлгуулах. Сурталчлах биш. Энэ талын юмыг их системтэй явуулах хэрэгтэй байна. Энэ их чухал санал байгаа. Гишүүдийг өөрсдийг нь урихгүй бол мэдэхгүй, тэгээд л байж байдаг. Тийм учраас жигд тодорхой хуваарь гаргаад ч хамаагүй өөрсдийнх нь саналыг авч байгаад ийм сайхан студи байгуулсан. Гэхдээ үүний үйл ажиллагааг илүү сайжруулах асуудал байгаа юм байна гэж ойлголоо.

Улсын Их Хурлын гишүүдийн төсөвтэй холбоотой асуудлаар бас мэдээж хууль санаачлах асуудал байгаа. Үүнийг илүү зохицуулалт, зарцуулалтыг илүү тодорхой болгох чиглэл. Энэ тал дээр Улсын Их Хурал дахь намын бүлгүүдтэй ярьж байгаад, энэ бол Их Хурлын гишүүд бид өөрсдөө шийдэх асуудал байна. Улсын Их Хурлын гишүүдэд бас видео бичлэгийг нь эргэж үйлчилж байх талаар санал гарч байна. Үүнийг бас анхаарах хэрэгтэй. Архивын үйл ажиллагаанд хуучин, дээр үеийн архивыг цахим хэлбэрт шилжүүлэх үйл явц ямар байна вэ. Үүнийгээ идэвхжүүлэх тал дээр санал гарч байна. Үүнийг анхааръя. Парламентын гадаад хамтын ажиллагааг илүү идэвхжүүлэх, өргөжүүлэх, олон улсын тэр олон байгууллагуудын сүлжээнд хамрагдах чиглэлээр санал гарч байна. Үүнийг бас анхаарах нь зүйтэй. 

Дараагийн нэг асуудал бол Гадаад харилцааны яамтай хамтарч ажиллах замаар Улсын Их Хурлын Тамгын газрын Гадаад харилцааны хэлтэст ажиллаж байгаа хүмүүсийн цаашдын үйл ажиллагааг дэмжих, карьерыг нь дэмжих асуудлаар бас санал гарч байна. Энэ бол тавигдсан асуудал, уг нь явж байгаа асуудал байгаа. Түүнийгээ улам идэвхжүүлэх хэрэгтэй.

Дээр нь, парламентын ордон дотор дэг журам гэдэг асуудал байна. Зөвхөн хувцаслалт биш, биеэ авч явах байдал. Үнэхээр заримдаа коридороор явж байхад залуучууд бөөнөөрөө яваад, зөрж өнгөрөх зайгүй, дайрч өнгөрчих гээд хэцүү байдаг юм билээ. Үүнийгээ анх ажилд авахдаа ч гэсэн холбогдох газрууд Ерөнхийлөгчийн Тамгын газар, Засгийн газрын Хэрэг эрхлэх газар, Улсын Их Хурлын Тамгын газар ажилд авахдаа дэг журмаа танилцуулаад, тэгж байж. Энэ бол бас л нэг соёл. Байгууллагын соёл гэж байх ёстой шүү дээ. Үүнийгээ анхаарах хэрэгтэй.

Парламентын байрны асуудал олон жил яригдаж байгаа. Өмнөх Засгийн газрын үед Шадар сайд Миеэгомбын Энхболд гишүүн хариуцсан ажлын хэсэг ажиллаж байсан. Тэгээд барих газрынхаа асуудлыг шийдээгүй, өнгөрсөн. Дараа нь энэ парламентын хүрээнд Гончигдорж дарга ахлаад нэг хэсэг ажилласан,  дараа нь миний сонссоноор Тэрбишдагва Шадар сайд бас аваад, ажиллаж байсан гэсэн. Одоо эргээд замхарсан байна. Үүнийгээ сэргээх хэрэгтэй. Үүн дээр тал, талаасаа анхаарал тавья. Орхиж болохгүй асуудал. Үнэхээр Монгол Улс төрийн гурван том байгууллага нэг дор, тэгсэн мөртлөө ашиглалтын шаардлага хангахгүй болох тийшээ хандсан ийм асуудал дээр парламентын ордны асуудлыг зайлшгүй шийдэх асуудал байгаа. Үүнийгээ анхаарах хэрэгтэй.

Дээр нь энэ жил Тамгын газар онцгой анхаарах асуудал бол, Монгол Улс байнгын ажиллагаатай парламент байгуулагдсаны 25 жилийн ой болно. Энэ ойд бэлтгэх ажлыг Тамгын газар хариуцах байх. Мөн Европын аюулгүй байдал, хамтын ажиллагааны байгууллагын парламентын ассамблейн намрын чуулган Улаанбаатар хотноо зохион байгуулагдана. Энэ хоёр том арга хэмжээн дээр зохион байгуулалтыг хангаж ажиллах хэрэгтэй. Ингээд бүхэлд нь саяын хэлсэн саналуудыг хурлын тэмдэглэлээр Улсын Их Хурлын Тамгын газарт үүрэг болгож өгье. Бүхэлдээ Тамгын газрын үйл ажиллагаа, үйлчилгээ зохих шаардлагын  төвшин хангаж, сайн ажиллаж байна гэж дүгнэж байгаа. 

-Өөр саналтай гишүүд байна уу?

Байхгүй бол саяын хэлсэн саналыг протоколоор даалгалаа. Та бүхэнд баярлалаа. Өнөөдрийн Байнгын хорооны хуралдаан өндөрлөлөө. Залгаад Нутгийн удирдлагын дэд хорооны хурал үргэлжилнэ. 

Нутгийн удирдлагын дэд хорооны гишүүд үлдье. Батцэрэг гишүүн шинээр томилогдсон байгаа. 

Дууны бичлэгээс буулгасан:

